
MINUTI

Il-Minuti tal-Laqgħa Nru 58, li saret fid-9 ta’ Lulju 2024, ġew ikkonfermati. 

KORRISPONDENZA

IĊ-CHAIRPERSON (Onor. Darren Carabott): Bħala korrispondenza kien hemm il-kjarifika li talab l-Onor. Bencini fir-rigward tal-allokazzjoni lill-Ispecial Olympics Malta mill-vot ta’ SportMalta.  Fil-fatt fl-10 ta’ Lulju rċevejna risposta minn SportMalta li tgħid hekk: 

“L-għajnuna li tingħata lill-Ispecial Olympics Malta hija mniżżla fl-istqarrijiet finanzjarji ta’ SportMalta għas-sena 2022 (taħt Appendix C) taħt it-titlu: “Assistance Agreements with Sports Organisations”. Mill-bilanċ ta €557,425, is-somma ta €111,093 ġiet mogħtija lill-Ispecial Olympics Malta.”.

Hawn xi oġġezzjoni li l-korrispondenza tittella’ online? Ma jidhirx li hawn għalhekk il-korrispondenza tista’ tittella fuq il-website.

Ngħaddu issa għall-main item li għandna llum fuq l-aġenda. 


DISKUSSJONI DWAR IN-NEFQA TAL-GVERN FIL-QASAM TAL-ISPORT F’DAWN L-AĦĦAR ĦAMES SNIN B’REFERENZA LEJN IR-RAPPAORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2019 FIR-RIGWARD TAX-SHOOTING RANGAE; IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2022 FIR-RIGWARD TAL-NDSF TAL-MFA U R-RAPORTI ANNWALI U STQARRIJIET FINANZJARJJI TA’ SPORT MALTA GĦAS-SNIN 2020, 2021 U 2022 – KONTINWAZZJONI

IĊ-CHAIRPERSON: Illum ġew mitluba jattendu għall-Kumitat rappreżentant mill-Malta Racing Club (MRC), għalhekk nitlob lill-persuna kkonċernata sabiex, jekk jogħġobha, tingħaqad magħna fuq il-mejda.

Is-Sur Anthony Demanuele, Vice Chairman ta’ Malta Racing Club, ħa postu madwar il-Mejda.
IĊ-CHAIRPERSON:  Kif taf, dan il-Kumitat normalment jagħmel investigazzjonijiet, però din id-darba il-Membri tal-Gvern – li kienu huma li talbu għal din id-diskussjoni – riedu li min jittella’ quddiem il-Kumitat għal din id-diskussjoni ma jingħatax ġurament imma jintalab biss jagħti informazzjoni u risposti għad-domandi li jsirulu. Ovvjament, min ikun qed jagħti informazzjoni lill-Parlament irid jara li l-informazzjoni tkun korretta. 

Sur Demanuele xtaqt nibda billi nistaqsik tagħtina ftit informazzjoni dwar ir-rwol tiegħek fil-kariga ta’ Vice Chairperson tal-MRC, kemm ilek tokkupa din il-kariga u anke tispjega  l-ħidma tal-MRC. 

IS-SUR ANTHONY DEMANUELE: Insellmilkom.  L-ewwel ma kont fl-amministrazzjoni tal-MRC kien fl-2009 meta ġejt elett bħala rappreżentant tas-sidien u ġerrejja, u f’nofs l-2013 kienu talbuni biex inkun Segretarju Ġenerali, u għamilt mill-2013 sal-2017 fil-kariga ta’ Segretarju Ġenerali.  Jien xtaqt li l-mod kif jiġu appuntati l-membri fl-MRC jinbidel u minflok ma jiġu appunati mill-Gvern, ikun min ikun il-Gvern, nies li mhumiex tekniċi u ma jifhmux, jiġu eletti nies mis-sidien, għax fl-aħħar mill-aħħar huma l-membri li qed jiffurmaw il-club u jagħmlu l-ispejjeż.  Fl-2020 il-Ministru Grima kien bagħat għalija, iddiskutejna l-format  u ddeċidejna li ssir elezzjoni biex jiġu eletti erba’ membri fil-Kunsill tal-MRC u ċ-Chairman jagħżlu l-Gvern. Jien kont ikkontestajt u kont ġejt elett bħala Viċi Chairman. Meta dawn l-erba’ membri eletti u ċ-Chairman ikunu appuntati, fl-ewwel laqgħa tal-kunsill – għax il-Bord tal-MRC ngħidulu kunsill – jipproponu tliet ismijiet ta’ persuni tekniċi lill-Ministru biex il-kunsill ikompli jissaħħaħ u l-Ministru jappunta lil dawk il-persuni tekniċi mal-kunsill biex il-membri kollha, forsi minbarra ċ-Chairman, ikunu nies tekniċi u jifhmu f’dan is-settur, mhux jiġi, pereżempju, mechanic – bir-rispett kollu lejn is-snajja kollha – li  ma jkun jifhem xejn, iċempillek u jistaqsik minn fejn se jgħaddi biex jiġi fil-korsa taż-żwiemel! Jiġifieri issa, id-designations importanti, bħal viċi chairman, segretarju ġenerali eċċ., jiġu eletti mill-membri tal-club stess. 

IĊ-CHAIRPERSON: Forsi tispjegalna ftit il-ħidma tal-MRC. 

IS-SUR ANTHONY DEMANUELE: Il-ħidma tal-MRC nbidlet ftit mill-2022, għax fi Frar tal-2022 ġie ffirmat concession agreement ma’ konsorzju privat u issa l-MRC m’għadx għandha r-responsabilità tieħu ħsieb l-art tal-korsa.  Il-premises għaddew f’idejn kumpanija privata u ġiet iffurmata EquestriMalta bejn il-konsorzju li jmexxi l-art u l-Bord tal-MRC, li tara li l-isport ekwestri kollu qed jimxi skont ir-regoli tal-isport u l-istatuti tagħhom stess.   Min-naħa tagħna jien nikkomunika ħafna ma’ EquestriMalta għax inkun il-club kuljum u tista’ tgħid in-nofs ta’ nhar ta’ filgħodu nagħmlu hemmhekk. Issa x-xogħol tal-MRC sar purament f’dak li għandu x’jaqsam mal-isport, jiġifieri t-tiġrijiet, dixxiplina fejn jidħlu l-ġerrejja, dope testing, parteċipazzjonijiet internazzjonali u, fil-fatt, siegħa ilu għadna kif ġejna t-tielet f’kampjonat tal-Ewropa għall-ġerrejja amateurs f’Mons il-Belġju. 

IĊ-CHAIRPERSON: Prosit. 

IS-SUR ANTHONY DEMANUELE: Nirringrazzjak. Jiġifieri dak huwa x-xogħol tiegħi. Imbagħad għandi sħabi tal-kumitat, li għalkemm niltaqgħu darba fil-ġimgħa, inkunu kumitat kuljum għax għandna chat bejnietna u niddiskutu l-ġurnata kollha. 

IĊ-CHAIRPERSON: Ovvjament f’dan il-Kumitat niffukaw l-aktar fuq il-finanzi. Nifhem li d-domandi li se jsiru mhux biss se jkunu fuq il-finanzi, imma anke dwar ir-riżultati u l-effetti, imma jien xtaqt nistaqsi kif taħdem l-MRC mil-lat ta’ fondi u kif jiġu allokati l-fondi. 

IĊ-CHAIRPERSON: Bħala fondi, sal-2022 l-MRC kien jiddependi mit-training licences, mir-reġistrazzjoni taż-żwiemel, mill-entratura, u on race day mill-kirjiet ta’ gabbani eċċ.   Issa, dak li għandu x’jaqsam ma’ entratura, operazzjonijiet fuq il-korsa u training licences għadda kollu għand kumpanija privata u l-kumpanija privata tħallas lil EquestriMalta għax fil-concession agreement hemm provisions biex il-kumpanija tħallas kemm somom upfront lill-Gvern permezz ta’ EquestriMalta, kif ukoll somma għal kull meeting ta’ tiġrijiet biex aħna nkunu nistgħu nħallsu lill-ftit impjegati full-time li fadal magħna, għax il-kumplament għaddew mal-kumpanija, u lil ħafna part-timers  li jaħdmu magħna waqt it-tiġrijiet għax waqt it-tiġrijiet ikollna madwar 50 part-timer. 

IĊ-CHAIRPERSON: U mil-lat ta’ fondi pubbliċi min-naħa tal-Gvern? 

IS-SUR ANTHONY DEMANUELE: Min-naħa tal-Gvern EquestriMalta lilna tgħaddilna l-fondi kull quarter jew kull erba’ xhur, skont is-sitwazzjoni, fil-kont tagħna biex aħna nkunu nistgħu noħorġu kemm il-premjijiet tas-sidien li jkunu rebħu xi tiġrija u l-aktar importanti l-pagi tal-part-timers. 

IĊ-CHAIRPERSON: Taf kemm kienet l-allokazzjoni bħala fondi min-naħa tal-Gvern f’dawn l-aħħar snin? Qed nitkellmu fondi pubbliċi. 

IS-SUR ANTHONY DEMANUELE: Ħa mmur ftit lura miż-żmien tal-COVID-19. Matul numru kbir ta’ snin akkumula ħafna dejn – u ma jien qed nagħti tort lil ħadd għax hija operazzjoni ftit iebsa u tight – u waqt il-COVID-19 il-Gvern ħa l-inkarigu li ħallas lill-ħaddiema kemm full-time u kemm part-time kompletament għax l-MRC ma kenitx f’pożizzjoni li tħallashom. Meta jiena ġejt elett mill-ġdid fl-2021, kien hemm €0.5 miljun dejn. Jien ċempilt lill-Ministru u għedtlu li it was unworkable għax l-overdraft kien eżawrit u kellna ħafna premjijiet b’lura u kellna kont tad-dawl u l-ilma qawwi għax jien kont għamilt sentejn nieqes u skoprejthom dak iż-żmien.  Hu kien qalli li se jara x’jista’ jagħmel, u fil-fatt il-Gvern, permezz tal-Ministru Grima, kien qata’ d-dejn kollu tal-MRC – u jien nemmen illi kieku ma ġarax hekk kienu jieqfu t-tiġrijiet – u ħallas €0.5 miljun there and then għax jiena dejjem kont ngħidlu biex jagħtihieli b’zero u ma jkollix bżonnu aktar, għax meta tkun qed tiġġieled mad-dejn tkun qisek qiegħed b’mażra ma’ saqajk. 

IĊ-CHAIRPERSON: Hawn domandi? L-Onor. David Agius. 

ONOR. DAVID AGIUS: Grazzi, Sur Demanuele, għax naf kemm tħobb dan l-isport taż-żwiemel. Illum fil-Marsa hemm tliet entitajiet; l-MRC, l-EquestriMalta u l-Malta Equidrome. Inti għedt li tieħdu fondi mingħand EquestriMalta. 

IS-SUR ANTHONY DEMANUELE: Iva. 

ONOR. DAVID AGIUS: Kemm tieħdu? 

IS-SUR ANTHONY DEMANUELE: Bħala fondi mingħand EquestriMalta nieħdu €2,500 għal kull meeting li jsir għax dawk huma l-flus li jintużaw biex jitħallsu l-part-timers, imbagħad hemm €100,000, li suppost jiġu upfront, li qed jintużaw biex aħna nħaddmu tliet impjegati magħna – proprjament ġew erba’ u issa nispjega għalfejn – għax l-impjegati kollha għaddew ma’ Malta Equidrome wara l-concession agreement, u l-Gvern kien ġab licencing and compliance manager li qed jitħallas minn dawn il-€100,000, żewġ upfront officers u kellna front office clerk, Alfred Spiteri, li suppost għadda ma’ Malta Equidrome, imma Malta Equidrome qalulna li l-benefiċċju tiegħu konna qed neħduh aħna u huma kienu se jwaqqfuh. Ovvjament, minħabba l-esperjenza u n-knowledge li għandu, ma stajniex ngħaddu mingħajru, u għalkemm huwa pensjonant offrejnilu paga ridotta biex jaħdem nofs ta’ nhar kuljum fil-front office għax huwa l-bniedem li jżomm ir-records up-to-date sakemm jitgħallmu ż-żewġ impjegati li qed jaħdmu fl-MRC li kulma  ilhom hemmhekk huwa biss sena u nofs jew sentejn. 

ONOR. DAVID AGIUS: Dawn in-€0.5 miljun li l-Gvern takom biex taqtgħu d-dejn, jidhru fl-accounts tagħkom? 

IS-SUR ANTHONY DEMANUELE: Jidhru żgur għax kienu dejn u... 

ONOR. DAVID AGIUS: L-accounts tal-MRC huma pubbliċi? 

IS-SUR ANTHONY DEMANUELE: L-accounts tal-MRC dejjem kienu pubbliċi u dejjem kienu awditjati. 

IĊ-CHAIRPERSON: Jiġifieri l-flus għaddew lill-MRC imbagħad tħallsu d-djun, jew il-Gvern ħallas direttament lill-kredituri? 

IS-SUR ANTHONY DEMANUELE: Jekk ngħidlek iva jew le nkun qed nigdeb. 

IĊ-CHAIRPERSON: Għax naħseb li dik kienet id-domanda tal-Onor. Agius. 

IS-SUR ANTHONY DEMANUELE: Il-fatt kien li d-dejn tal-MRC ġie zero.  Aħna la kien fadlilna overdraft u lanqas xejn, irranġaha l-Gvern. 

IĊ-CHAIRPERSON: Taf minn minn fejn tħallsu dawn il-flejjes, jekk hux mill-Ministeru dirett jew inkella minn xi entità oħra? 

IS-SUR ANTHONY DEMANUELE: Nimmaġina li saret talba lill-Ministeru għall-Finanzi.

IĊ-CHAIRPERSON: Kollox sew, imma l-flus ħarġu mill-Ministeru, jew minn xi entità oħra tal-Gvern? Jekk ma tafx ma tafx. 

IS-SUR ANTHONY DEMANUELE: M’iniex ċert jekk għaddewx lill-EquestriMalta. 

ONOR. DAVID AGIUS: SportMalta tagħti xi finanzi lill-MRC? 

IS-SUR ANTHONY DEMANUELE: Aħna affiljati ma’ SportMalta. 

ONOR. DAVID AGIUS: Imma tagħtikom xi finanzi? 

IS-SUR ANTHONY DEMANUELE: Le. 

ONOR. DAVID AGIUS: EquestriMalta għandha tagħtikom flus din is-sena jew tatkom kollox? 

IS-SUR ANTHONY DEMANUELE: Le, ma tatniex kollox. 

ONOR. DAVID AGIUS: Dawk il-€100,000 upfront ma tathomlkomx? 

IS-SUR ANTHONY DEMANUELE: Il-€100,000 upfront qatt ma tagħtihomlna għax il-€100,000 imorru direttament f’pagi ta’ dawk l-erba’ impjegati li għandna jaħdmu magħna. 

ONOR. DAVID AGIUS: Imma l-impjegati huma rreġistrati magħkom bħala MRC, jew ma ħaddieħor? Il-paga tagħhom, jiġifieri in-National Insurance Contribution tagħhom min iħallasha? Tħallsuha intom, jew xi ħaddieħor? 

IS-SUR ANTHONY DEMANUELE: L-impjegati huma rreġistrati mal-MRC u jitħallsu minn dawn il-€100,000 minn EquestriMalta. 

ONOR. DAVID AGIUS: Jitħallsu minn EquestriMalta imma jaħdmu magħkom. 

IS-SUR ANTHONY DEMANUELE: Iva. 

ONOR. DAVID AGIUS: Rigward premjijiet lill-ġerrejja eċċ. qegħdin kollox in order, jew hemm min għandu jieħu? 

IS-SUR ANTHONY DEMANUELE: Premjijiet għandna sas-16 ta’ April imħallsin. 

ONOR. DAVID AGIUS: Għaliex? 

IS-SUR ANTHONY DEMANUELE: Għax fadal xi pagamenti x’jiġu. 

ONOR. DAVID AGIUS: Mingħand min? 

IS-SUR ANTHONY DEMANUELE: Fadal xi pagamenti x’jiġu minn EquestriMalta, u qegħdin nistennewhom biex inkunu nistgħu nġibu l-premjijiet up-to-date. 

ONOR. DAVID AGIUS: U qed nifhmu li EquestriMalta hija l-awtorità tal-Gvern. 

IS-SUR ANTHONY DEMANUELE: Eżatt. 

ONOR. DAVID AGIUS: U n-nies fiha huma proposti mill-Gvern. Intom ma tidħlux fiha.  Hux hekk? 

IS-SUR ANTHONY DEMANUELE: Nidħlu fiha, iva. 

ONOR. DAVID AGIUS: Bħala xiex? 

IS-SUR ANTHONY DEMANUELE: Il-Bord ta’ EquestriMalta huwa magħmul minn nies appuntati mill-Gvern, imbagħad hemm rappreżentant mill-isport ekwestriju. Pereżempju, il-Malta Equestrian Federation u l-Malta Polo Club għandhom rappreżentant kull wieħed fuq il-Bord ta’ EquestriMalta, u l-MRC, bħala l-aktar sport ekwestriju kbir, għandha tliet rappreżentanti fuq il-Bord ta’ EquestriMalta. 

ONOR. DAVID AGIUS: U sadanittant xorta għadkom ma ħadtux il-flus għall-premjijiet tat-tiġrijiet li organizzajtu. 

IS-SUR ANTHONY DEMANUELE: Il-premjijiet mhumiex responsabilità tal-MRC. 

ONOR. DAVID AGIUS: Imma hemm tliet rappreżentanti tal-MRC fuq il-Bord ta’  EquestriMalta. X’jgħidulkom meta tgħidulhom biex iħallsukom? 

IS-SUR ANTHONY DEMANUELE: Bħala MRC nimbuttaw u nirsistu dejjem biex inġibu l-ħlasijiet in order, imma peress li l-kitba tat-tiġrijiet jeħodha Malta Equidrome, il-premjijiet huma responsabilità ta’ Malta Equidrome. 

ONOR. DAVID AGIUS: Jiġifieri l-privat. 

IS-SUR ANTHONY DEMANUELE: Hekk hu. Bħala MRC, ir-responsabilità li għandna hija lejn il-part-timers li jaħdmu waqt it-tiġrijiet, mhux li nħallsu l-premjijiet tat-tiġrijiet. Il-premjijiet tat-tiġrijiet iridu joħorġuhom Malta Equidrome. 

ONOR. DAVID AGIUS: Ta’ min hi r-responsabilità tal-art fejn isiru t-tiġrijiet? 

IS-SUR ANTHONY DEMANUELE: Ta’ Malta Equidrome. 

ONOR. DAVID AGIUS: Jiġifieri intom tużawha biss għat-tiġrijiet. 

IS-SUR ANTHONY DEMANUELE: Hekk hu. 

ONOR. DAVID AGIUS: Kellkom okkażjonijiet fejn ma kenitx ta’ livell biex tużawha? 

IS-SUR ANTHONY DEMAMNUELE: Ġieli. 

ONOR. DAVID AGIUS: Pereżempju, sal-weekend li għadda stess riedu jagħmlu t-tiġrijiet tal-ponies u qalulhom le. 

IS-SUR ANTHONY DEMANUELE: Ma kienx minħabba l-art. 

ONOR. DAVID AGIUS: Mela minħabba xiex? 

IS-SUR ANTHONY DEMANUELE: Malta Equidrome tawna timeline ta’ xogħlijiet li kellhom jibdew fil-korsa, u aħna, fil-fatt, waqqafna t-tiġrijiet biex dawn ix-xogħlijiet jibdew. 

ONAOR. DAVID AGIUS: Meta suppost kellhom jibdew ix-xogħlijiet? 

IS-SUR ANTHONY DEMANUELE: Ix-xogħlijiet kellhom jibdew fis-16 ta’ Ġunju. 

ONOR. DAVID AGIUS: U meta bdew? 

IS-SUR ANTHONY DEMANUELE: Fis-16 ta’ Ġunju bdew xogħlijiet imma fil-paddock area mhux fuq il-korsa attwali. 

ONOR. DAVID AGIUS: Jiġifieri qalulkom biex ma tagħmlux it-tiġrijiet, u maintenance jew xogħol fuq l-korsa ma sar xejn. 

IS-SUR ANTHONY DEMANUELE: Fuq il-korsa għadu ma sarx. Ilbieraħ beda jittella’ r-ramel mill-port, imma aħna konna qegħdin nistennew tip ta’ maintenance ieħor min-naħa ta’ Malta Equidrome, li huwa bi preparament għal meta eventwalment is-sena d-dieħla tiġi biex tinqala’ l-korsa, li huwa parti mill-proġett li dwaru kien ġie ffirmat il-concession agreement. 

ONOR. DAVID AGIUS: Imma intom, bħala MRC tridu tiċċekkjaw x’jagħmlu jew ma jagħmlux il-privat, jew hija EquestriMalta li trid tagħmel dan? Min qed jara li l-privat jagħmel xogħlu? 

IS-SUR ANTHONY DEMANUELE: Aħna, bħala MRC, nippressaw u nwasslu t-tgergir  tas-sidien meta l-affarijiet ma jkunux sewwa. Aħna m’għandniex l-awtorità nippressaw lill-privat.  EquestriMalta trid tagħmel dan. 

ONOR. DAVID AGIUS: EquestriMalta, li hija awtorità tal-Gvern. 

IS-SUR ANTHONY DEMANUELE: Eżatt. 

ONOR. DAVID AGIUS: Li ovvjament tieħu l-flus ukoll mingħand il-Malta Equidrome biex anke intom tieħdu l-flus li għandkom tieħdu. 

IS-UR ANTHONY DEMANUELE: Hekk hu. 

ONOR. DAVID AGIUS: Meta qed nitkellmu dwar tiġrijiet ippjanati, għandkom pjan għall-futur?  Jiġifieri tafu x’tiġrijiet se jkun hemm fis-sajf u anke fix-xitwa, almenu għal dawn is-sitt xhur, tmien xhur li ġejjin? 

IS-SUR ANTHONY DEMANUELE: Iva. Aħna, allavolja jkun is-sajf, niltaqgħu kull ġimgħa kemm il-Kunsill tal-MRC... 

ONOR. DAVID AGIUS: Mhux bħala kunsill imma bħala tiġrijiet. 

IS-SUR ANTHONY DEMANUELE: Iva, ħa nfehmek. Aħna niltaqgħu t-tliet entitajiet f’daqqa, u l-ġimgħa l-oħra ppubblikajna l-kalendarju għall-kumplament ta’ din is-sena u t-tiġrijiet se jkomplu fid-29 ta’ Settembru. 

ONOR. DAVID AGIUS: Jiġifieri fis-sajf ma ssir l-ebda tiġrija. 

IS-SUR ANTHONY DEMANUELE: Fis-sajf ma ssir l-ebda tiġrija. Normalment kienu jsiru sa nofs Lulju, imma din is-sena waqafna ftit kmieni biex “ikunu jistgħu jaħdmu”.  Però f’Awwissu u fl-ewwel nofs ta’ Settembru qatt ma jsiru tiġrijiet minħabba s-sħana. 

ONOR. DAVID AAGIUS: Tista’ tispjegali x’kienet il-problema ta’ dan l-weekend biex ma sarux, jew kienu qed jgħidulhom biex ma jagħmlux, it-tiġrijiet tal-ponies?  

IS-SUR ANTHONY DEMANUELE: Il-problema ta’ dan il-weekend kienet li t-tiġrija tal-ponies kellha ssir fil-korsa l-antika. Għal min mhux familjari ngħidilkom li fuq in-naħa ta’ wara tal-korsa hemm strait li kien parti mill-korsa l-antika tas-Seklu 19 li kienu għamlu l-Ingliżi u li aħna bqajna nsejħulu l-korsa l-antika. Hemmhekk norganizzaw it-tiġrijiet tal-ponies. Issa ġara li l-Enemalta ħaffru kanal ta’ 600 metru biex jgħaddu cable għal Ħaż-Żebbuġ u dawn it-tiġrijiet tal-ponies ma setgħux isiru. Ovvjament they were called off u ġie jkellimni s-sub-committee li jorganizza dawn it-tip ta’ tiġrijiet and they oversee the regulations u talbuni jagħmlu tiġrija fil-korsa. Jien għedtilhom li jistgħu jagħmlu tiġrija fil-korsa imma jridu jippreparaw għaliha, ma setgħux jagħmluha dak il-weekend. Issa se ssir fi żmien sebat ijiem jew għaxart ijiem oħra, ma nafx id-data eżatt għax għandi sub-committee… 

IĊ-CHAIRPERSON: Jiġifieri ngħataw spazju biex isiru issa? 

IS-SUR ANTHONY DEMANUELE: Iva, se ssir u nfetħet il-kitba. 

ONOR. DAVID AGIUS: Rigward training, min hu responsabbli biex jagħmel it-taħriġ għat-tfal u għaż-żgħażagħ fuq iż-żwiemel eċċ.? 

IS-SUR ANTHONY DEMANUELE: L-MRC għandu akkademja. 

ONOR. DAVID AGIUS: U din l-akkademja tieħdu ħsiebha intom bħala MRC? 

IS-SUR ANTHONY DEMANUELE: Din l-akkademja nieħdu ħsiebha aħna u EquestriMalta flimkien. 

ONOR. DAVID AGIUS: Min jiffinanzjaha?  Intom, bħala MRC, jew EquestriMalta? 

IS-SUR ANTHONY DEMANUELE: EquestriMalta. 

ONOR. DAVID AGIUS: Meta bdejtu?  Għax kien hemm żmien meta kienet wieqfa. 

IS-SUR ANTHONY DEMANUELE: Għamilna perjodu fejn ma kienx hemm akkademja. Aħna għamilna riorganizzazzjoni tagħha, kemm fejn jidħlu żwiemel u ponies biex tkun tista’ taħdem bihom għax il-ponies li kien hemm qabel kienu xjuħ u ma bdewx jifilħu nofs ta’ nhar xogħol, u ovvjament ma tkunx tista’ taħdem, l-ewwel nett għas-safety tat-tfal u anke minħabba l-animal welfare... 

ONOR. DAVID AGIUS: Meta reġgħet bdiet? 

IS-SUR ANTHONY DEMANUELE: Bdejna fi Frar. F’Jannar ħriġna l-applikazzjonijiet u fi Frar bdejna. 

ONOR. DAVID AGIUS:  Tista’ tispjega lill-Kumitat x’inhu l-pjan għal din l-akkademja? Li tibqa’ għaddejja?  Trid tieqaf?  Trid tmur xi post? Għandna taħriġ biżżejjed biex inħarrġu lit-tfal? 

IS-SUR ANTHONY DEMAMNUELE: L-akkademja se tibqa’ għaddejja żgur. Fil-concession agreement hemm li jrid ikun hemm spazju, kemm għall-istalel tal-ponies tal-akkademja, kif ukoll biex ikunu jistgħu jitħarrġu t-tfal. Fejn jidħol expertise biex jitħarrġu t-tfal għandna ġerrejja anzjani li kienu champions nazzjonali, u fejn jidħlu anatomija, vital parameters eċċ. nagħti daqqa t’id jiena u darba kull tliet ġimgħat immur nagħmel lezzjoni fil-klassi fejn ngħallem lil dawn it-tfal ċerti affarijiet bażiċi ta’ care, kif jagħrfu żiemel bid-deni, x’għandhom jagħmlu, l-iġene taż-żiemel, eċċ. 

IĊ-CHAIRPERSON: X’inhuma l-etajiet tat-tfal? 

IS-SUR ANTHONY DEMANUELE: Bejn tmien snin u 16-il sena. 

ONOR. DAVID AGIUS: Kemm għadha tfal l-akkademja llum? 

IS-SUR ANTHONY DEMANUELE: Sa x’ħin waqafna kellna 30 tifel u tifla. 

ONOR. DAVID AGIUS: U għandna min jgħallimhom? 

IS-SUR ANTHONY DEMANUELE: Iva. 

ONOR. DAVID AGIUS: U jitħallsu dawk li jgħallmuhom jew le? 

IS-SUR ANTHONY DEMANUELE: Iva, jitħallsu minn EquestriMalta, però ma nafx ir-rata eżatt għax meta mmur jien immur bħala voluntier. 

ONOR. DAVID AGIUS: Ħalli mmorru għal Malta Equidrome. Tawkom pjan ta’ kif se jaħdmu bħala xogħlijiet li jridu jsiru biex il-proġett, li ġie approvat minn dan il-Parlament, jitwettaq? 

IS-SUR ANTHONY DEMANUELE: Kif diġà għedtlek, aħna niltaqgħu u l-pjan għamilnih flimkien,  imma s’issa dak il-pjan għadu ma bediex jitwettaq. 

ONOR. DAVID AGIUS: U kemm qegħdin lura? Meta suppost beda? 

IS-SUR ANTHONY DEMANUELE: Qegħdin lura mis-16 ta’ Ġunju ‘l hawn. 

ONOR. DAVID AGIUS: Imma kellu jibda qabel.  Hux hekk? 

IS-SUR ANTHONY DEMANUELE: Le, ma setax jibda qabel. 

ONOR. DAVID AGIUS: Għaliex? 

IS-SUR ANTHONY DEMANUELE: Għax ma kienx hemm permessi tal-Awtorità tal-Ippjanar (PA).  Huma qed jgħidulna li l-permessi qed jistennewhom għall-ħabta tat-2 ta’ Awwissu, u b’hekk għadhom ma missew xejn fil-korsa biex ma jkollhomx problemi. Fil-fatt, affarijiet li huma permessi li jsiru, bħal taħmil ta’ materjal li kien intefa’ qabel, qed isir, imma affarijiet li ma jistgħux jagħmlu mingħajr ma jkollhom il-permess f’idejhom mhux qed jagħmluhom. 

ONOR. DAVID AGIUS: Jiġifieri hemm indikazzjoni li sa Awwissu l-permess min-naħa tal-PA ikun ħareġ? 

IS-SUR ANTHONY DEMANUELE: Malta Equidrome dik l-infomazzjoni tawna. 

IĊ-CHAIRPERSON: L-Onor. Muscat. 

ONOR. ALEX MUSCAT: Grazzi, Sur Demanuele, tal-preżentazzjoni li tajtna s’issa. Minn dak li qed nifhem jien jidher li f’dawn l-aħħar snin għaddejtu qiskom minn riforma ta’ kif intom organizzati. Qed nifhem sew? 

IS-SUR ANTHONY DEMANUELE: Iva, dażgur, għaddejna minn riforma kbira għax qabel, kulma jiġri fil-korsa kien jieħu ħsiebu l-MRC, kemm jekk huma tiġrijiet, kemm jekk hija ż-żamma tal-art, kemm jekk  hija entratura u security, kemm jekk huwa betting –  għax fuq iż-żwiemel isir il-betting u aħna konna noperaw taħt ir-Racecourse Betting Ordinance tal-1938, jekk m’iniex sejjer żball, u li għadha in vigore tistenna li titneħħa – imma issa dawk id-drittijiet, speċjalment tal-art, betting, security eċċ., għaddew f’idejn kumpanija privata, il-Malta Equidrome, u l-MRC jieħu ħsieb it-tiġrijiet u l-isports per se. 

ONOR. ALEX MUSCAT: Jekk qed nifhem sew l-MRC hija l-assoċjazzjoni li tiġbor fiha s-sidien. 

IS-SUR ANTHONY DEMANUELE: Iva. 

ONOR. ALEX MUSCAT: Kemm għandkom membri affiljati magħkom? 

IS-USR ANTHONY DEMNAUELE: Aħna għandna sidien, ġerrejja u handlers affiljati magħna, u noħorġu, bejn wieħed ieħor, għax kull sena jvarjaw ftit, bejn 1,200 u 1,300 liċenzja. 

ONOR. ALEX MUSCAT: Jiġifieri għandkom mal-1,200 ruħ membri  affiljati mal-MRC, maqsumin bejn ġerrejja u sidien. 

IS-SUR ANTHONY DEMANUELE:  Maqsumin bejn sidien, ġerrejja u handlers. Il-handlers aktarx ikunu żgħażagħ li parti mix-xogħol tagħhom ikun li jieħdu ħsieb iż-żiemel ta’ kuljum, iqumu filgħodu jagħlfuh, eċċ. 

IĊ-CHAIRPERSON: Ma’ dawn l-1,200 qed tgħodd ukoll it-30 tifel u tifla tal-akkademja? 

IS-SUR ANTHONY DEMANUELE: Le. Dawk mhumiex membri.  Fil-bidu tas-sena dawk jimlew applikazzjoni, u qabel kienu jħallsu €90 u din is-sena l-applikazzjoni tajnihielhom mingħajr ħlas biex erġajna bdejna l-akkademja. Issa sta għal EquestriMalta jekk tintroduċix xi miżata iktar ‘il quddiem.

ONOR. ALEX MUSCAT: Inti semmejt liġi li tmur lura mhux ħażin.  Qed nifhem li apparti milli dan huwa sport antik, mhuwiex sport żgħir, fis-sens li n-numru ta’ sidien u nies li huma nvoluti f’dan l-isport mhuwiex wieħed żgħir.

IS-SUR ANTHONY DEMANUELE: Huwa t-tieni l-ikbar sport wara l-futbol, bħala sport segwit, u bħala attendenza per se on the grand stand hija attendenza li tissupera wkoll il-logħob tal-futbol. 

ONOR. ALEX MUSCAT: Fil-fatt nista’ nikkonferma għax ġieli kont nattendi. Interessanti li hemm ħafna segwaċi wkoll, u qed nifhem li hemm il-gate money...

IS-SUR ANTHONY DEMANUELE: Dawk iħallsu €5 entrance fee.

ONOR. ALEX MUSCAT: U hemmhekk issa qed jieħu ħsiebu l-operatur privat?

IS-SUR ANTHONY DEMANUELE: Iva.

ONOR. ALEX MUSCAT: Jiġifieri llum, bir-riforma, hemm awtorità kompetenti biex tirregola, hemm intom li tiġbru kemm lill-ġerrejja, kemm lill-handlers, kif ukoll lis-sidien, u hemm l-operatur privat li għandu x’jaqsam maż-żamma. Minn kif spjegajtilna inti u minn kif niftakar meta ngħatat il-konċessjoni, bħala MRC kontu nvoluti f’dan il-proċess all the way. Qed nifhem sew?

IS-SUR ANTHONY DEMANUELE:  Bħala MRC, jien personali kont involut from day one għax kemm parti mill-RfP kif ukoll il-Memorandum Of Understanding (MOU) bejn l-MRC u l-Gvern kont ktibtu jien, però mbagħad bejn l-2017 u l-2021 kont nieqes u sar xi tibdil li jien ma kontx involut fih u sirt naf bih meta saret il-konċessjoni. 

ONOR. ALEX MUSCAT: Qed nifhem ukoll li apparti l-funding li intom tirċievu minn EquestriMalta u anke minn Malta Equidrome, il-ħsieb ta’ din ir-riforma, fejn issa għandek anke awtorità, huwa li qed taraw li dan l-isport se jkompli jikber. 

IS-SUR ANTHONY DEMANUELE:  Naraw li dan l-isport se jkompli jikber u li bis-saħħa ta’ dan l-isport jingħata wkoll daqsxejn sostenn lil sport ekwestru ieħor bħalma hu d-dressage, show jumping u polo, li ħafna drabi jkun on the sideline u m’għandhomx dik is-saħħa finanzjarja. Pereżempju, f’bordijiet ta’ EquestriMalta napprovaw finanzjament għal ħafna attivitajiet tal-Malta Equestrian Federation, jiġifieri nieħdu ħsieb l-equestrian sport kollu.

ONOR. ALEX MUSCAT:  Jiġifieri l-operatur, jiġifieri l-Malta Equidrome, li ħadu l-konċessjoni, huwa marbut li jinvesti wkoll fl-isport li semmejt inti?

IS-SUR ANTHONY DEMANUELE: Iva. Fil-fatt irid isir resurfacing tal-polo pitch, li din id-darba se jkun tat-turf mhux tar-ramel, kif inhu marbut bil-concession agreement, u jrid jagħmel arena għall-equestrian sport, show jumping u dressage. 

ONOR. ALEX MUSCAT: Fil-bidu tal-preżentazzjoni tiegħek semmejt dejn li kien akkumulat mill-MRC. Dan tħallas qabel ma saret din ir-riforma li ħolqot EquestriMalta, jew waqt l-istess proċess? Semmejt li dan kien fi żmien il-COVID-19.

IS-SUR ANTHONY DEMANUELE: Kien fl-2021, u niftakar eżatt li kien Ottubru 2021 għax kont erġajt ikkontestajt għall-elezzjoni u ġejt elett chairman. Fix-xhur ta’ qabel kelli laqgħat kemm maċ-chairman ta’ dak iż-żmien, l-Imħallef Antonio Mizzi, kif ukoll mal-Ministru Clifton Grima u kien ġie deċiż li se jinqata’ id-dejn biex aħna nkunu komdi mmexxu, mhux dejjem tiġġieled mad-dejn, għax kien qed itellef anke l-parteċipazzjoni tagħna f’kompetizzjonijiet internazzjonali li nieħdu sehem fihom.

ONOR. ALEX MUSCAT: Minħabba xiex? 

IS-SUR ANTHONY DEMANUELE: Għax meta inti tieħu sehem f’kompetizzjonijiet internazzjonali trid tibgħat kontinġent barra u dan trid tħallas għalih, imma jekk tkun marbut bid-dejn ma tistax tħallas. Ta’ min jgħid – u din hija sabiħa ħafna – li fl-aħħar sentejn aħna rbaħna kampjonat tad-dinja tal-ġerrejja amateurs, kampjonat tal-Ewropa tal-ġerrejja nisa, kampjonat tal-Ewropa tal-ġerrejja apprentist, kampjonat tal-Ewropa tal-ġerrejja amateurs, ġejna t-tieni fil-kampjonat tal-Ewropa tal-ġerrejja professionals u llum ġejna t-tielet fil-kampjonat tal-Ewropa tal-ġerrejja amateurs. Jekk ma jkollokx fondi, dawn ma tistax tagħmilhom.

ONOR. ALEX MUSCAT: Jiġifieri qed nifhem li bħala sport qed niksbu suċċessi tajbin ħafna.

IS-SUR ANTHONY DEMANUELE: Il-ġerrejja Maltin iħabbtuha mal-aqwa ġerrejja tad-dinja. Kull fejn immorru, il-ġerrejja Maltin ikunu fuq il-podium. 

ONOR. ALEX MUSCAT: Jiġifieri kieku tliet snin ilu ma kienx hemm dan l-iffinanzjar, dawn in-€0.5 miljun li qed tirriferi għalihom int... 

IS-SUR ANTHONY DEMANUELE: Jien ipparteċipajt f’ħafna kompetizzjonijiet internazzjonali u kont inħallas il-passaġġ tal-ajru jien biex immur nipparteċipa. Id-differenza hi li issa m’hemmx dik il-problema.

ONOR. ALEX MUSCAT: Ħalli ngħaddi għal dak li staqsiet il-kollega marbuta mal-akkademja. Mill-esperjenza tiegħek kemm ilek f’dan l-isport kif qed tarah l-interess, anke fost iż-żgħażagħ? Huwa l-istess?  Qed jiżdied? Qed jonqos? 

IS-SUR ANTHONY DEMANUELE:  Interess fost iż-żgħażagħ dejjem kien hemm. Kellna snin fl-akkademja meta anke kienet taħt SportMalta fejn ġieli kellna anke 40 student.  Jekk jibqax l-interess jiddependi minn kemm iżżomm l-akkademja vivaċi u kemm se ddaħħal interess fiż-żgħażagħ u t-tfal.  Li hu żgur hu li lil dawn it-tfal tagħmlilhom ħafna ġid. Jiena niftakar tfal, pereżempju, b’diżabilità intellettwali li fuq ix-xarretta, jiġifieri s-serkin fejn joqogħdu żewġ persuni, kont inżommhom “hekk” biex jitgħallmu jsuqu għax inkella jaqgħu lura, u llum tarahom jiġru biż-żwiemel huma waħedhom. Jiġifieri qed isir ħafna ġid anke ma’ dawn it-tfal.

ONOR. ALEX MUSCAT:   U jkunu interessati u miġbudin lejn dan l-isport min ġej minn familja li għandu żiemel, jew anke nies li m’għandhomx? 

IS-SUR ANTHONY DEMANUELE: 60%  taż-żgħażagħ ikunu ulied nies li diġà huma owners, però jinżlu wkoll tfal ġodda li maż-żmien isiru kemm owners tajbin u anke ġerrejja tajbin ħafna.

ONOR. ALEX MUSCAT: Sid jista’ ikun ġerrej ukoll?

IS-SUR ANTHONY DEMANUELE: Iva, dażgur.

ONOR. ALEX MUSCAT: U jista’ itellaq iż-żiemel tiegħu stess?

IS-SUR ANTHONY DEMANUELE: Iva, jista’ itellaq iż-żiemel tiegħu stess. Hemm kategorija speċifika, għax illum biex tieħu sehem f’kompetizzjonijiet internazzjonali trid tkun bil-kategorija tal-ġerrej, fis-sens li jekk inti professional ma tistax tieħu sehem f’kompetizzjoni ta’ ġerrejja amateurs, u jekk inti apprentist trid issuq ma’ apprentist, jiġifieri hemm klassi differenti kif ukoll kategoriji differenti. Kull sid, jekk hu kapaċi jgħaddi mill-eżami, jiġifieri jagħmel il-kors tal-eżami li huwa ħames darbiet mal-karozza u eżami orali li trid tistudja r-regolamenti għalih, jingħata l-liċenzja. Illum il-ġurnata jingħata l-liċenzja b’sena probation, l-istewards ikunu għajnejhom fuqu u jekk jeħel ċertu tip ta’ multi jistgħu jissospendulu l-liċenzja.  Jiġifieri, iva, kull owner jista’ isuq iż-żiemel tiegħu. 

ONOR. ALEX MUSCAT: Ħalli nerġa’ immur lura għall-funding. Bil-mod kif inhu strutturat l-isport issa, fejn għandek awtorità kompetenti, EquestiMalta, għandek operatur privat f’dak li għandu x’jaqsam mal-investiment li jrid isir, u intom kemm bħala sidien, ġerrejja u handlers, apparti dak li sar s’issa x’inhuma l-prospetti fil-futur qarib?

IS-SUR ANTHONY DEMANUELE:   Il-futur ħadd ma jista’ jarah, imma jekk l-entitajiet jaħdmu kif suppost, l-MRC ġiet f’pożizzjoni ħafna aħjar għax il-burden tal-pagi u l-maintenance, li kien l-akbar strain finanzjarju, għadda fuq kumpanija privata.  L-ispejjeż kienu kbar għax kull darba li tiġi biex tibdel ir-ramel trid €60,000, u trid tħallas 14-il impjegat full time kull xahar. Jekk l-entitajiet jaħdmu kif suppost u l-ħlasijiet dovuti jsiru fil-ħin, l-MRC tkun qiegħda f’pożizzjoni aħjar, jiġifieri l-importanti hu li l-entitajiet jaħdmu kollha kif suppost.  Tajjeb ngħid li fejn jidħol l-MRC bħalissa hemm bord tajjeb – mhux għax hemm jien fuqu għax jien ili f’ħafna bordijiet tal-MRC – li jaħdem ħafna, biss niddependu fuq li l-finanzi jaslu għandna. Jiġifieri jekk il-finanzi jaslu fil-ħin għandna, aħna nkunu f’pożizzjoni tajba. 

ONOR. ALEX MUSCAT: Bla dubju. Il-kollega kien qed jistaqsik dwar it-timing tal-investiment li se tkun qed tagħmel Malta Equidrome u li inti għedt li qed jistennew il-permessi biex jibdew. X’inhuma l-proġetti li huma antiċipati?

IS-SUR ANTHONY DEMANUELE: Fil-concession agreement huwa indikat ċar li l-ewwel ma jrid jibda hija bil-paddock area u l-korsa. Fil-paddock area irid jitbaxxa l-livell tal-paddock eżistenti, li huwa għoli madwar żewġ sulari, jiġi fejn hemm il-paddock tal-lum saqaf tal-konkos oħxon, jerġa’ jiġi l-paddock fuqu, taħt il-paddock on the ground floor, tiġi pixxina fejn jgħumu ż-żwiemel, żewġ jacuzzis u walker, u l-kumplament parking. Fuq jerġa’ jiġi l-paddock eżistenti, għax mingħajr paddock ma tistax taħdem, jockeys’ room u stalel u fil-parti ta’ taħt li nsejħulha La Vallette – għax qabel kien jintuża mill-mounted police għat-taħriġ tagħhom – se tiġi mimlija stalel biex ikunu jistgħu jinkrew u arena tal-equestrium. 

ONOR. ALEX MUSCAT: Hemm antiċipat fuq kemm snin se jsir dan l-investiment? 

IS-SUR ANTHONY DEMANUELE: Il-pjan kien li din is-sena jibdew jgħaddu xi servizzi u taqbad titħaffer il-paddock area, li diġà qabdet titħaffer, u s-sena d-dieħla matul is-sajf – u dan għamilnih għax iż-żwiemel huma ħaġa ħajja u ma tistax iżżommhom ġewwa weqfin – tiġi rranġata l-korsa. Jiġifieri se jinbidlu l-korsi – għax aħna għandna tip ta’ korsa li jgħidulha circular curve track fejn il-korsi qegħdin forma ta’ skorfina – u jiġu singular elevation bħall-korsi kollha moderni u tersaq ftit southwards biex tagħmel spazju għall-korsa tal-galopp li għandha tiġi mill-korsa l-antika. Dak suppost għandu jkun ix-xogħol għas-sena d-dieħla. Nisperaw li minħabba li ttardjajna din is-sena ma jkollniex nerġgħu nipposponu.

IĊ-CHAIRPERSON: Xtaqt nagħmillek mistoqsija, u nitolbok tikkoreġini jekk sejjer żbaljat. Normalment ħafna sidien jixtru ż-żwiemel minn Franza jew mill-Iżvezja l-iktar. Mil-lat ta’ biex tixtri żiemel u ġġibu Malta, l-MRC tgħin? Jew inkella hija kwestjoni tas-sidien?

IS-SUR ANTHONY DEMANUELE: L-MRC ma tidħolx f’dan l-aspett, għalkemm dan l-aħħar involvejna ruħna f’xi private transactions, imma fejn ikun hemm xi wrong doings. Jekk ikun hemm xi wrong doings dan iż-żmien sirna nintervjenu, kemm jekk ikun sofra minn xi ħaġa owner Malti, kif ukoll jekk ikun ingidem owner barrani. 

IĊ-CHAIRPERSON: Qed nifhem li b’korrispondenza ma’ barra.

IS-SUR ANTHONY DEMANUELE: Le, kien hemm istanzi fejn kellna provi li owner wasal żiemel għandu u ma ħallsux. Kellna provi li dan ma tħallasx, ħadnih lura u tajnih lil sidu, għax inti trid iżżomm ir-reputazzjoni ta’ korrettezza tiegħek fi sfera internazzjonali fejn jidħlu ż-żwiemel. Jien immur ħafna meetings u niltaqa’ ma’ ħafna uffiċjali u jekk inħallu dawn l-affarijiet għaddejjin, niġu qisna... Lanqas irrid insemmi pajjiżi ħalli ma nkun qed nuri diżrispett lejn ħadd. 

IĊ-CHAIRPERSON: L-Onor. David Agius.

ONOR. DAVID AGIUS: Fl-esperjenza tiegħek, kemm tikkalkula li tiġi l-ispiża lil sid li biex iżomm żiemel wieħed?  Nistgħu nieħdu average, m’hemmx għalfejn tajjeb ħafna u lanqas ħażin ħafna.

IS-SUR ANTHONY DEMANUELE: Żiemel tajjeb u żiemel ħażin l-istess se jiswik, jiġifieri żiemel tajjeb ħafna... 

ONOR. DAVID AGIUS: Jien qed ngħid forsi wieħed li jkun żgħir fl-età u wieħed li jkun kbir fl-età. 

IS-SUR ANTHONY DEMANUELE: L-ispiża tiġi xorta. 

ONOR. DAVID AGIUS: U kemm hi?

IS-SUR ANTHONY DEMANUELE: Il-prezz biex tixtrih ma jkunx l-istess, imma l-cost biex iżżommu, jekk ikun on training, dejjem trid €800 per month.

ONOR. DAVID AGIUS: Qed ngħidu biex iżżommu.

IS-SUR ANTHONY DEMANUELE: Iva, biex iżżommu u ma jrid jinqala’ xejn straordinarju.

ONOR. DAVID AGIUS: U dan iż-żiemel kemm qed ngħidu li jkollu tiġrijiet fix-xahar? 

IS-SUR ANTHONY DEMANUELE: Tnejn, għax aħna nippruvaw ma nagħtux iktar minn tiġrija kull ġimgħatejn.

ONOR. DAVID AGIUS: U kieku kellu jirbaħ, kemm hu l-premju li jirbaħ dan iż-żiemel?

IS-SUR ANTHONY DEMANUELE: Jiddependi xi tkun il-kategorija.

ONOR. DAVID AGIUS: Ejjew ngħidu l-aħjar kategorija.

IS-SUR ANTHONY DEMANUELE: €1,250.

ONOR. DAVID AGIUS: Jiġifieri jekk jirbaħ iġġib il-cost tiegħu.

IS-SUR ANTHONY DEMANUELE: €1,250 huwa l-premju totali tal-aħjar kategorija normali.

ONOR. DAVID AGIUS: L-oħrajn jibdew jonqsu.

IS-SUR ANTHONY DEMANUELE: Iż-żiemel li jirbaħ dik il-kategorija f’tiġrija normali jieħu €700, ma jieħux €1,250.

ONOR. DAVID AGIUS: Għaliex jieħu €700?

IS-SUR ANTHONY DEMANUELE: Għax il-premju jinqasam bejn l-ewwel erba’ postijiet. 

ONOR. DAVID AGIUS:  €1,250 jinqasmu bejn erba’. Jiġifieri jekk dan iż-żiemel jirbaħlek xorta trid toħroġ minn ġewwa. 
IS-SUR ANTHONY DEMANUELE: Dejjem. Hawn Malta  dejjem toħroġ minn ġewwa. Jekk tippermettili nirrakkontalek fatt żgħir. Darba kont qed nivjaġġa fuq coach fejn konna madwar 12-il ġerrej minn pajjiżi differenti, u wieħed ħareġ il-laptop u urihom li rebaħ €0.5 miljun, u ieħor urihom kemm rebaħ hu, u meta għedtilhom li jien irbaħt 25 tiġrija u rbaħt €25,000, il-ġerrej  Taljan, li kien jismu Ottilio Gulia qalli: Come fai a vivere?  Jien għedtlu li aħna mhux iż-żwiemel jaħdmu għalina imma aħna naħdmu għaż-żwiemel għax aħna nagħmluha għall-pride mhux għall-flus. 

ONOR. DAVID AGIUS: Allura jien qed nifhem li intom, bħala MRC, tieħdu €100,000 u jħallsulkom il-pagi ta’ tliet impjegati, mill-bqija ma teħdux iktar flus.

IS-SUR ANTHONY DEMANUELE: U €2,500 per race meeting biex inħallsu l-part-timers. 

ONOR. DAVID AGIUS: U daqshekk.

IS-SUR ANTHONY DEMANUELE: Daqshekk.  Imbagħad aħna ndaħħlu l-flus tal-first registrations u...

ONOR. DAVID AGIUS: Il-bqija d-dħul kollu u l-affarijiet l-oħra kollha fuq il-privat u Malta Equidrome.

IS-SUR ANTHONY DEMANUELE: Hekk hu.

ONOR. DAVID AGIUS: Jiġifieri llum qed nanalizzaw lill-MRC li forsi jieħu €200,000 f’sena.

IS-SUR ANTHONY DEMANUELE: Jammontaw għal iktar minn €200,000. 

ONOR. DAVID AGIUS: Skont kemm ikollok tiġrijiet.

IS-SUR ANTHONY DEMANUELE: Jekk ikollna 60 tiġrija, kif normalment nagħmlu, ikollna €150,000, imbagħad għandna €50,000 oħra bejn first registrations, eċċ.

ONOR. ALEX MUSCAT: Jekk fhimt sew, f’sena waħda kellkom €0.5 miljun.

ONOR. DAVID AGIUS: Imma dak meta tħallas id-dejn. Jien qed nifhem li l-premjijiet qegħdin baxxi. 
IS-SUR ANTHONY DEMANUELE: Dejjem kienu baxxi u għadhom baxxi.

ONOR. DAVID AGIUS: Hemm lok li b’xi mod dawn il-premjijiet jogħlew, jiġifieri minflok €700 jsiru €1,000, jew €2,000, jew €3,000?

IS-SUR ANTHONY DEMANUELE: Ix-xewqa tal-MRC – and it’s doable, fil-fatt f’diskussjonijiet li jkollna aħna dejjem nippruvaw inġibu r-regoli in line ma’ dawk Ewropej, kemm tagħna kif ukoll fejn għandu x’jaqsam il-privat –...  Jekk jogħlewx il-premjijiet jew le jiddependi minn kemm il-kumpanija li ħadet  il-concession tal-korsa se jirnexxilha tibni network ta’ off track betting, jiġifieri dak il-betting li jsir barra mill-korsa, b’saħħtu. Fil-fatt f’Assemblea Ġenerali tal-Unjoni Ewropea tat-Trott tal-2016 aħna konna bgħatna memorandum lill-gvernijiet kollha, inkluż lill-President tal-Kummissjoni Ewropea, biex mill-betting kollu li jsir fuq it-tiġrijiet tat-trott, bejn 7% u 10% jgħaddi lura lill-assoċjazzjonijiet biex imur għall-fond tal-premjijiet. Il-ħsieb hu li s-sid li qed jagħmel dawn l-ispejjeż kollha biex iżomm l-isport ħaj, għax kieku ma kienx is-sid kieku dan l-isport ma jeżistix, tipprova taġevolah kemm tista’. Franza għandhom kumpanija sussidjarja – ħaddmuha b’dan il-mod għax assoċjazzjoni jew awtorità ma tistax tkun proprjetarju ta’ kumpanija tal-betting għax hija kontra kull regola u kontra kull etika – li taħdem bħall-mortgage rate Amerikana, taqta’ l-ispejjeż tal-impjegati u l-qligħ kollu jgħaddi għall-fond tal-premjijiet u għandhom premjijiet eċċezzjonali. Aħna, jekk almenu,  isir xogħol tajjeb minn Malta Equidrome, li se jkollhom il-faċilità jibnu network ta’ off track betting tajjeb, u jirnexxielna ninnegozjaw li bejn 7% u 10% tal-proceeds kollha tal-betting jgħaddu lura għall-fond tal-premjijiet, jirnexxielna naraw...

ONOR. DAVID AGIUS: Imma s’issa m’hemm xejn minn dan. 

IS-SUR ANTHONY DEMANUELE: S’issa xejn.

ONOR. DAVID AGIUS: Mill-privatisation ‘il hawn ma kienx hemm ċaqliq; baqa’ kollox kif kien qabel. 

IS-SUR ANTHONY DEMANUELE: Iva, baqa’ kollox kif kien. 

ONOR. DAVID AGIUS: Meta tagħmlu tiġrijiet ma’ ġerrejja barranin, min jieħu d-deċiżjoni li jsiru? Intom bħala MRC, EquestriMalta, jew Malta Equidrome?

IS-SUR ANTHONY DEMANUELE: Huwa l-MRC li huwa affiljat ma’ assoċjazzjonijiet barranin.

ONOR. DAVID AGIUS: U li jiġu Malta?

IS-SUR ANTHONY DEMANUELE: L-istess, imma l-MRC tieħu...

ONOR. DAVID AGIUS: Dan l-aħħar kien hawn sportivi Russi. Id-deċiżjoni kienet tagħkom li ġġibuhom?

IS-SUR ANTHONY DEMANUELE: Id-deċiżjoni kienet tal-MRC.

ONOR. DAVID AGIUS: Kienet deċiżjoni tagħkom li ġġibu r-Russi f’Malta biex jagħmlu t-tiġrijiet taż-żwiemel? 

IS-SUR ANTHONY DEMANUELE: Iva. 

ONOR. DAVID AGIUS: Għaliex għażiltu li jkunu sportivi Russi, meta tafu li hemm invażjoni tar-Russi fl-Ukraina?

IS-SUR ANTHONY DEMANUELE: L-ewwel nett, aħna sportivi. It-tieni nett, hemm regoli ċari li fejn tidħol kompetizzjoni ma tistedinx la atleti u lanqas ġerrejja fejn l-atleta se jieħu l-punti għal pajjiżu. Fejn tidħol kompetizzjoni, l-atleta Russu, jekk ikun permess li jikkompeti, irid jikkompeti b’kuluri newtri. F’dan il-każ, minbarra li kienet a friendly race, kienet ma’ korsa mir-Repubblika ta’ Bashkortostan jisimha Ufa, li veru hija parti mir-Russja, imma aħna morna pass oltre u tlabnihom biex la jġibu bandiera magħhom u lanqas isuqu bil-ġakketta nazzjonali tagħhom u bil-kuluri tagħhom. Jumejn qabel saret dik it-tiġrija kien hawn Malta t-team tal-Belarussja, li wkoll għandhom sanzjonijiet,  li lagħbu friendly ma’ Malta  u lagħbu bil-football gear tagħhom. Aħna morna pass oltre u għednilhom biex iġibulna rispett u jsuqu b’gears newtri, u dawn saqu bi ġgieget newtri. It-team tal-Belarussja lagħab fl-istadium nazzjonali ta’ Ta’ Qali bil-bandiera mtella’ u bil-football gear tal-Belarussja, u ħadd ma qal xejn.

ONOR. DAVID AGIUS: Imbagħad kien hemm ġerrejja Maltin li qed imorru barra minn Malta.  Hux hekk?

IS-SUR ANTHONY DEMANUELE: Hekk hu.

ONOR. DAVID AGIUS: Dan, bejn wieħed u ieħor, kemm qed jiswa lill-MRC?

IS-SUR ANTHONY DEMANUELE: L-MRC meta tikkompeti f’kampjonat Ewropew jew dinji tħallas il-passaġġ tal-ajru tal-ġerrej u tal-uffiċjal tal-MRC. U għalfejn imur uffiċjal miegħu? L-ewwel nett, ħafna drabi dawn l-events ikunu marbutin ma’ meetings. Pereżempju, nhar is-Sibt li għadda kien hemm kampjonat tal-Ewropa għaddej li ħadna sehem fih matul dawn il-jumejn, u kien hemm Assemblea Ġenerali tal-Assoċjazzjoni FEGAT. F’dawn il-laqgħat ikun hemm affarijiet fuq l-aġenda li jolqtuk, u din id-darba kien hemm affarijiet li laqtuna ħafna, u allura trid tibgħat uffiċjal ippreparat, kemm biex jitkellem favur Malta kif ukoll biex jirrispondi xi mistoqsijiet.

ONOR. DAVID AGIUS: Imma jekk intom iddaħħlu biss €100,000 li jmorru għall-pagi tal-impjegati, dawn il-flus minn fejn jiġu?

IS-SUR ANTHONY DEMANUELE: Għax meta aħna jkollna dawn l-attivitajiet u naraw in advance li għandna bżonn ammont ta’ flus...  Pereżempju, għal dawn it-tip ta’ parteċipazzjonijiet li kellna erba’ xhur ilu, jien kont għamilt talba lill-EquestriMalta biex tgħaddilna fondi ta’ €20,000 biex inkunu nistgħu nipparteċipaw. 

ONOR. DAVID AGIUS: Mela tieħdu fondi oħrajn apparti dawn.

IS-SUR ANTHONY DEMANUELE: Imma rridu nagħmlu talba għalihom. Din it-talba kienet ġiet approvata u għaddewlna €20,000 biex inkunu nistgħu nipparteċipaw.

IĊ-CHAIRPERSON: Dawn il-flus jiġu mogħtija lilkom fuq talba tagħkom. M’hemmx xi regola, jew allokazzjoni konsistenti fuqha, imma tridu tagħmlu t-talba intom.

IS-SUR ANTHONY DEMANUELE: Iva, irridu nagħmlu talba, u rridu nagħmluha in advance għax jekk l-event ikun fil-viċin jew inkella jkun għadda, EquestiMalta ma taċċettax.  Mat-talba rridu nispjegaw ma’ xiex se jkunu marbutin dawn l-ispejjeż. 

ONOR. DAVID AGIUS: Ħadtu permess mingħand EquestriMalta biex jiġu l-isportivi Russi li ġew f’pajjiżna?

IS-SUR ANTHONY DEMANUELE: Meta ġew dawn il-ġerrejja Russi aħna ddiskutejniha mat-tmexxija ta’ EquestriMalta, raw x’jgħidu r-regoli u qalulna li ma jistgħux isuqu, kemm f’kompetizzjoni kif ukoll f’team li jirrappreżenta lir-Russja. U aħna, kif qed ngħidlek, morna oltre li ma ħallejnihomx isuqu bil-kuluri tagħhom. 

ONOR. DAVID AGIUS: Isiru doping tests min-naħa tal-MRC?

IS-SUR ANTHONY DEMANUELE: Aħna għandna l-obbligu li nagħmlu doping tests fuq 10% tat-tiġrijiet, jiġifieri jekk għandek 60 tiġrija fis-sena għandek obbligazzjoni li tagħmel 60 doping test. Aħna ħadna deċiżjoni u rduppjajna d-doping tests. 

ONOR. DAVID AGIUS: U min iħallas għad-doping tests?

IS-SUR ANTHONY DEMANUELE: Għad-doping tests tħallas l-MRC, imma nitolbu l-fondi għalihom lill-EquestriMalta.

ONOR. DAVID AGIUS: Jiġifieri anke għad-doping tests tħallas EuqestriMalta. 

IS-SUR ANTHONY DEMANUELE: Dażgur, inkella ma jkollniex biex inħallsu. Il-prezz tad-doping tests fis-sena, minbarra li... 

ONOR. DAVID AGIUS: Jien għalhekk qed nistaqsi x’finanzi għandkom, biex nifhem.

IS-SUR ANTHONY DEMANUELE: Il-prezz tad-doping tests fis-sena...

ONOR. DAVID AGIUS: Kemm jiswa bejn wieħed u ieħor?

IS-SUR ANTHONY DEMANUELE: Marbutin mad-doping tests għandek it-test proprju li jsir f’laboratorju Franċiż jismu LCH li jiswa €350, għandek il-courier biex iwasslu, u l-prezz tal-veterinarju li jkun qiegħed hemmhekk on race day. 

ONOR. DAVID AGIUS: Jiġifieri kemm tikkalkula li tkun l-għajnuna min-naħa ta’ EquestriMalta għad-doping tests?

IS-SUR ANTHONY DEMANUELE: Fl-aħħar sena l-ispiża tad-doping tests ġiet tammonta għal bejn wieħed u ieħor €0.25 miljun. 

ONOR. DAVID AGIUS: Mela qegħdin tingħataw €0.25 miljun oħra.

IS-SUR ANTHONY DEMANUELE: Għalhekk qed nirrispondik jien.

ONOR. DAVID AGIUS: Ix-xogħol tagħmluh intom, imma jħallsu EquestriMalta.

IS-SUR ANTHONY DEMANUELE: Ix-xogħol tagħmlu l-MRC u tħallas EquestriMalta. 

ONOR. DAVID AGIUS: Il-veterinarji Maltin biex jaraw iż-żwiemel, eċċ., hija responsabbiltà tagħkom? Tapprovawhom intom biex jidħlu fil-korsa tal-Marsa? Jekk le, min?

IS-SUR ANTHONY DEMANUELE: Biex veterinarju jkun fil-korsa on race day irid ikun ikkuntrattjat mal-MRC.

ONOR. DAVID AGIUS: U kemm għandkom minnhom dawn?

IS-SUR ANTHONY DEMANUELE: Għandna kumpanija jisimha Vets on Wheels li għandha diversi veterinarji impjegati magħha. Il-kuntratt qiegħed ma’ kumpanija tal-veterinarji waħda għax peress li ħafna mit-tiġrijiet isiru nhar ta’ Ħadd wara nofsinhar, ħadd ma jkun irid jiġi regolarment kull nhar ta’ Ħadd, jgħidulek li jiġu darba imma mhux se jerġgħu jiġu l-Ħadd ta’ wara għax ikun irid joħroġ mal-familja. U din il-kumpanija, minħabba li timpjega diversi veterinarji, tiġina dejjem. Il-preżenza tal-veterinarju jkun hemm il-ħin kollu on race day u xogħolhom ma jkunx biss biex jiġbdu d-demm għad-doping tests, imma jkunu hemm ukoll għall-emerġenzi.

ONOR. DAVID AGIUS: U min iħallashom dawn?

IS-SUR ANTHONY DEMANUELE: Iħallashom il-MRC mill-€0.25 miljun li tgħaddilna EquestriMalta.

ONOR. DAVID AGIUS: Jiġifieri Malta Equidrome ma tħallas xejn fir-rigward ta’ doping, ma tħallas xejn għal dak li għandu x’jaqsam ma’ akkademja, u ma tħallas xejn lanqas għal dawk li huma impjegati tagħkom.  Allura x’qed jagħtikom il-privat? Xejn?

IS-SUR ANTHONY DEMANUELE: Le, mhux xejn. Il-privat jekk...

ONOR. DAVID AGIUS: Intom tieħdu l-fondi mingħand EquestriMalta.

IS-SUR ANTHONY DEMANUELE: Aħna, bħala affarijiet li għandhom x’jaqsmu ma’ affarijiet li taħt ir-regolamenti jaqgħu taħt tiġrijiet bħal, pereżempju, team ta’ stewards, starter, driver tal-auto start...

ONOR. DAVID AGIUS: Iħallashom il-privat.

IS-SUR ANTHONY DEMANUELE: Dawn kollha jgħaddu mill-privat għal għand EquestriMalta biex aħna nkunu nistgħu nħallsu lil dawn it-tip ta’ nies. 

ONOR. DAVID AGIUS: Jiġifieri biex isiru tiġrijiet f’pajjiżna llum għandna flus li joħorġu minn EquestriMalta u jgħaddu lilkom, u flus li jiġu minn Malta Equidrome.  U lil min jagħtuhom dawn il-flus il-Malta Equidrome?

IS-SUR ANTHONY DEMANUELE: Aħna, bħala MRC, ma jistax ikollna kuntatt dirett mal-Malta Equidrome, li hija kumpanija privata, u allura bilfors irridu ngħaddu through EquestriMalta. Dan għaliex ikun hemm kunflitt ta’ interess jekk kumpanija privata jkollha sehem f’xi operazzjoni tal-MRC.  Dan aħna qtajnih kollu u għaddejna minn ġlieda kbira biex isseparajna l-entitajiet. Jiġifieri m’aħniex se nħallu kumpanija privata jkollha sehem fl-operazzjonijiet tal-MRC, u allura aħna bilfors irridu ngħaddu through  EquestriMalta. 

ONOR. DAVID AGIUS: Allura l-Malta Equidrome tagħti flus lill-EquestriMalta, imbagħad EquestriMalta tgħaddihom lilkom. 

IS-SUR ANTHONY DEMANUELE: Iva.

IĊ-CHAIRPERSON: L-Onor. Alex Muscat. 

ONOR. ALEX MUSCAT: Sur Demanuele, jiġifieri jekk qed nifhem sew, il-mod li bih inqasmu ċerti rwoli sar għall-gwadann tal-isport. 

IS-SUR ANTHONY DEMANUELE: Iva. 

ONOR. ALEX MUSCAT: U minn kif kont qed tispjega lill-kollega tiegħi, MRC qed tieħu iktar minn €0.5 miljun fis-sena, jew b’mod dirett jew għax titħallas minn EquestriMalta, għat-testijiet tad-doping u pagi ta’ ħaddiema. 

IS-SUR ANTHONY DEMANUELE: Dażgur dawk huma expenditures kurrenti li bilfors iridu jitħallsu. 

ONOR. ALEX MUSCAT: Issemmew il-premjijiet u xtaqt nistaqsik jekk kienx hemm obbligu li jibdew jiżdiedu l-premjijiet minn issa. Jiġifieri hemm xi obbligu li kien marbut bih l-operatur u li ma onorahx? Jew hija xi ħaġa...

IS-SUR ANTHONY DEMANUELE:  Hemm obbligu li l-premijiet jiżdiedu b’10% imbagħad bi 3% every year thereafter. 

IĊ-CHAIRPERSON: Sa meta t-3% thereafter?

IS-SUR ANTHONY DEMANUELE: Tibqa’ għaddejja. 

IĊ-CHAIRPERSON: Ad aeternum? Kull sena?

IS-SUR ANTHONY DEMANUELE: Iva. Imma dak l-obbligu jibda on completion of the racetrack.

ONOR. ALEX MUSCAT: Jiġifieri following l-investimenti...

IS-SUR ANTHONY DEMANUELE: Eżatt. Ovvjament aħna xtaqniha issa, imma...

IĊ-CHAIRPERSON: U xi tfisser “completion”?

IS-SUR ANTHONY DEMANUELE: Completion mhijiex marbuta mal-proġett kollu. Jekk m’iniex sejjer żball, fil-concession agreement qiegħda “on completion of grand stand”. Għax hemm partijiet kummerċjali tal-korsa li m’għandhomx x’jaqsmu mal-isport tagħna, u dawk m’għandhomx ikunu... 

ONOR. ALEX MUSCAT: Però l-ewwel investiment li jrid isir mhuwiex marbut mal-elementi kummerċjali imma marbut mal-parti tal-ġiri tal-żwiemel.

IS-SUR ANTHONY DEMANUELE: Jekk jiġi osservat il-concession agreement, l-ewwel trid issir il-parti li għandha x’taqsam ma’ sport, imbagħad il-parti kummerċjali.

ONOR. ALEX MUSCAT: Grazzi.

ONOR. DAVID AGIUS: Biex nifhem sewwa, intom ma tieħdu xejn mill-entratura u mill-betting?

IS-SUR ANTHONY DEMANUELE: Le, xejn.

ONOR. DAVID AGIUS: Dak jeħodhom il-privat.  Lanqas Equestrimalta ma tieħu minnhom.

IS-SUR ANTHONY DEMANUELE: Fejn tidħol entratura, betting, training licence biex tuża l-korsa, u kitba, kollox jieħu l-privat.

IĊ-CHAIRPERSON: U għedtilna li qabel kienu tagħkom.

IS-SUR ANTHONY DEMANUELE:  Hekk hu. 

IĊ-CHAIRPERSON: Sur Demanuele, nirringrazzjak ħafna tal-ħin tiegħek u tar-risposti li tajtna.

IS-SUR ANTHONY DEMANUELE:  Pjaċir tiegħi.

IĊ-CHAIRPERSON: Se ngħaddu issa għall-Malta Motorsport Federation u nistieden lill-President, Duncan Micallef, u lis-Segretarju Ġenerali, Jonathan Bruno, sabiex jekk jogħġobhom jiġu fuq il-mejda.

Is-Sur Duncan Micallef u s-Sur Jonathan Bruno, President u Segretarju Ġenerali ta’ Malta Motorsport Federation, rispettivament, ħadu posthom madwar il-mejda.

IĊ-CHAIRPERSON:  Bħala introduzzjoni ninfurmakom li l-Membri tal-Gvern fuq il-Kumitat għażlu li jiffukaw fuq in-nefqa tal-fondi pubbliċi fir-rigward tal-isport għal dawn l-aħħar ħames snin. Qabilkom telgħu numru ta’ għaqdiet kif ukoll entitajiet tal-Gvern li tawna informazzjoni. M’intomx qegħdin hawn biex tiġu investigati, u m’intomx se tirrispondu taħt ġurament, però qegħdin hawn biex tagħtu l-informazzjoni.  Nitlobkom dejjem sabiex twieġbu l-verità, għax fl-aħħar mill-aħħar qed tirrispondu quddiem il-Parlament ta’ Malta. 

Nitlobkom tibdew billi tagħmlu introduzzjoni u tgħidulna kemm ilkom tokkupaw il-kariga tagħkom u anke l-ħidma tal-Malta Motorsport Federation (MMF).

IS-SUR DUNCAN MICALLEF: Grazzi talli stedintuna għax hemm bżonn li tisimgħu wkoll x’qed jiġri fil-federazzjoni. Jien ili fil-motorsport mill-2006. Il-passjoni tiegħi bdiet wara li spiċċajt mill-futbol, għax ma kellix ċans inkompli l-futbol, u bħalma ħadt il-futbol bis-serjetà, ħadt ukoll il-motorsport. Biċċa biċċa wasalt billi sirt European champion u anke record holder. Jien qiegħed fin-negozju tal-proprjetà u affarijiet oħra, u fl-2020 ħassejt li wasal il-mument tiegħi biex nagħti dak li naf, kemm bħala sport kif ukoll bħala tmexxija. Il-clubs ivvutawli b’mod pożittiv ħafna, u f’dawn it-tliet snin li ili hemmhekk qsamt l-ideat tiegħi u nħoss li qed navvanzaw. 

IĊ-CHAIRPERSON: Grazzi.

IS-SUR JONATHAN BRUNO: Insellimkom. Jien ili fl-MMF mill-2001 meta ġejt elett bħala Segretarju Ġenerali. Qabel għamilt tliet snin, bejn l-2014 u l-2017, imbagħad kont waqaft u erġajt dħalt lura fl-2001. Jien ili nipparteċipa fil-motorsport għal snin twal, jien daqsxejn ikbar minn Duncan u allura bdejt qablu. L-isport tagħna huwa daqsxejn differenti u l-federation tagħna hija differenti minn kwalunkwe federation oħra tal-isport, u se nispjega għalfejn. Darba kien hemm dilettant tal-motorsport li kien spegali dan li se ngħidilkom, u għadni niftakarha sal-lum. L-MMF qisu għandek, pereżempju, federation tal-isport kollu li juża l-ballun; tennis, football, volleyball, kollu eċċ. L-iskop tal-MMF, fl-opinjoni tiegħi, huwa ħafna ikbar minn ta’ federations u associations oħra li jkopru sport wieħed, għax aħna nkopru kwantità kbira ta’ sport. Biss biss magħna għandna 14-il club membru tal-MMF u kollha jużaw dixxiplini differenti u jkollhom venues differenti u trakka differenti. M’iniex se ngħidlek li l-isport tagħna huwa uniku, għax inkun pastaż, imma huwa ħafna iktar differenti minn ta’ federazzjonijiet oħra li jeżistu fil-pajjiż u fid-dinja. Għalhekk aħna dejjem nisħqu li bħala federazzjoni għandna bżonn dak kollu possibbli biex inkunu nistgħu nkabbru l-isport tagħna. Barra minn hekk, kif qal Duncan, fl-2017 rebaħ il-European Championship, u naħseb li huwa l-uniku sport f’Malta li għandna European champion ta’ dilettant jew semi professional. Jiġifieri naħseb li l-isport tagħna huwa sport li kapaċi jrendi għal dan il-pajjiż.

IĊ-CHAIRPERSON: Semmejt 14-il club, li nifhem li huma 14-il dixxiplina differenti.  Hux hekk?

IS-SUR JONATHAN BRUNO: Le.

IĊ-CHAIRPERSON: Tista’ mela tispjegalna? 

IS-SUR JONATHAN BRUNO: L-MMF trid tikkunsidraha bħala li għandha żewġ branches; the active sports and the static sports. Meta ngħidu static qed nirriferu għal għal dawk id-dilettanti li jħobbu jagħmlu x-shows tal-karozzi ta’ għamla waħda, pereżempju Ford Club jew l-Old Motors Club, u meta ngħidu active – li fil-fatt huwa maqsum fi tnejn – qed nirriferu għal dawk li jużaw karozza jew oġġett kbir, inkella dawk li jużaw il-model. Għax ma rridux ninsew li t-tliet clubs tal-model car racing jaqgħu taħtna wkoll. U dawn huma dixxiplini separati, fil-fatt anke l-venues li jużaw huma differenti għax min huwa fuq off-road u min huwa fuq circuit. Imbagħad hemm il-clubs tal-karozzi tat-tlielaq, tal-kompetizzjonijiet, il-kwart ta’ mil, karting, off-road, drifting u hill climb. Dawn huma kollha dixxiplini differenti li jaqgħu taħt l-MMF.

IĊ-CHAIRPERSON: Kif tafu, dan il-Kumitat jiffoka fuq il-finanzi pubbliċi u għalhekk xtaqtkom tispjegaw ftit jekk tibbenefikawx minn fondi pubbliċi u jekk iva, kemm tieħdu.   Kif toperaw fir-rigward ta’ finanzi bħala federazzjoni?

IS-SUR DUNCAN MICALLEF: Aħna niġu allokati madwar €100,000 minn SportMalta, li bħala prijorità jmorru għal dawk id-drivers li jikkompetu barra taħt sanctioned event. 

IĊ-CHAIRPERSON: Jiġifieri dawn l-14 kollha?

IS-SUR DUNCAN MICALLEF: Dawk li jieħdu sehem f’competitions, jiġifieri dawk li jipprattikaw static u remote fil-verità ma jieħdu xejn, jew jekk jieħdu, jieħdu fraction żgħira. Ovvjament, it-talba tkun ħafna iktar massiva minn €100,000. Jien fiż-żwiemel ma nifhimx, imma nemmen li huma expensive, però naħseb li motorsport jista’ jkun ħafna iktar expensive minn żiemel. It-talba ġieli tkun ta’ €700,000.

IS-SUR JONATHAN BRUNO: It-talba tal-MMF lil SportMalta normalment taqbeż il-€1 miljun, fil-fatt tkun madwar €1.2 miljun.

IS-SUR DUNCAN MICALLEF: Jiġifieri dawk kollha li jmorru jipparteċipaw barra, jitfgħu l-ispejjeż kollha fuq il-mejda u aħna ovvjament nippreżentawhom lil SportMalta.

IĊ-CHAIRPERSON: Fil-fatt kont se nistaqsikom kif taslu għal dak l-ammont.

IS-SUR JONATHAN BRUNO: Sempliċi ħafna. Meta jiftħu l-applikazzjonijiet għal foreign partecipation fee, ngħadduha lis-sewwieqa tagħna parteċipanti, dawn jiġu għandna bil-proġetti li jkollhom għas-sena ta’ wara, u nibdew naħdmu magħhom dwar projections ta’ spejjeż. Ħalli nieħu eżempju ta’ xi ħaġa li nista’ nitkellem fuqha għax nafha sew.  Jekk jien irrid immur nikkompeti off-road Franza rrid nieħu miegħi erba’ persuni, irrid nirmonka l-karozza minn Malta sa Franza, u rrid niġi lura. Barra minn hekk għandi wkoll l-accomodation. Jiġifieri biex taqbad karozza minn hawn Malta u teħodha Franza, jew il-Portugal jew Spanja, is no cheap or easy feat. L-ispiża tal-catamaran hija waħda mill-ikbar spejjeż, għax biex twassal karozza minn Malta għal Sqallija, bejn karru, bejn li trid tirmonka l-karozza, in-nies, eċċ, tiġik spiża kbira. Imbagħad trid tikkunsidra li minn hemmhekk trid titla’ Genova u trid issuq it-triq kollha. Jew jekk trid, tista’ tibgħatha ġo container, imma l-ispejjeż huma kbar. Jiġifieri €1.1 miljun malajr jitilgħu.

IS-SUR DUNCAN MICALLEF: U dan tkun għadek lanqas qbadt tikkompeti, għax imbagħad trid tapplika għall-event u għandek l-ispejjeż tar-racing. 

IĊ-CHAIRPERSON: U l-kriterji tal-€100,000 x’inhuma?

IS-SUR JONATHAN BRUNO: SportMalta tagħtina a very rigid structure ta’ kif nistgħu nużaw il-fondi. Tgħidilna li, pereżempju, nistgħu nużawhom għall-ivjaġġar, akkomodazzjoni eċċ., imma fl-aħħar mill-aħħar it’s mathematics. Inti titlob €1.1 miljun, huma jagħtuk €100,000, taħdem il-persentaġġ u kulħadd jieħu l-istess persentaġġ. L-unika ħaġa li nippruvaw ngħinu daqsxejn aħna huwa fejn ikun hemm, pereżempju, xi ħadd li qed imur għal FIE event li hija at a very high level li l-cost tagħha se jkun ħafna iktar u allura jekk jista’ jkun nippruvaw naraw jekk nistgħux ngħinu b’dik ix-xi ħaġa iktar. Imma kulma tkun xi 1% iktar.

IĊ-CHAIRPERSON: Jiġifieri kull min japplika jieħu? 

IS-SUR JONATHAN BRUNO: Jieħu fraction ta’ dak li jkun qed japplika għalih.

IĊ-CHAIRPERSON: Jiġifieri iktar ma japplikaw iktar se jnaqqsu...

IS-SUR JONATHAN BRUNO: Fil-fatt dik hija waħda mill-ikbar issues li jkollna; meta bdejna l-ewwel darba kellna 20 ruħ mentri llum ikollna madwar 80 applikant.  U ma rridux ninsew li kull wieħed minnhom ma jmurx għal event waħda fis-sena. Jekk xi ħadd ikun biħsiebu jikkompeti f’kampjonat sħiħ, irid imur għal bejn sitta u 15-il event fis-sena barra minn Malta. 

IĊ-CHAIRPERSON: Kemm huma l-persuni li japplikaw għal dawn il-fondi?

IS-SUR JONATHAN BRUNO: Onestament ma nafx ngħidlek l-ammont eżatt.

IĊ-CHAIRPERSON: M’hemmx għalfejn in-numru preċiż. Bejn wieħed u ieħor. 

IS-SUR JONATHAN BRUNO: Din is-sena naħseb li kellna iktar minn 70.

IĊ-CHAIRPERSON:  U qegħdin taraw dejjem żieda fl-applikazzjonijiet, jew inkella hija konsistenti?

IS-SUR JONATHAN BRUNO: Pjuttost konsistenti, għas-sempliċi raġuni li, kif għedna,  l-ispejjeż mhumiex żgħar, u mhux kulħadd jiflaħ jagħmilha year in, year out. Wara ċertu żmien ikollok bżonn tieħu daqsxejn break. 

IĊ-CHAIRPERSON:  Domandi?  L-Onor. Agius.

ONOR. DAVID AGIUS: Grazzi ħafna Duncan u Jonathan, żewġ persuni li fil-qasam tal-motorsport, ma’ oħrajn bħal Tonio Cini u oħrajn, tagħtu ħafna ħin għall-isport mingħajr ma tieħdu xejn lura. 

Ħalli nibda mal-ewwel fuq it-trakka, għax naħseb li l-affarijiet l-oħrajn nistgħu ngħadduhom malajr. Intom, bħala MMF, x’inhi r-responsabilità tagħkom vis-à-vis t-trakka?

IS-SUR DUNCAN MICALLEF: Din hija domanda li kważi temozjonani. Erbat ijiem wara li ġejt elett President tal-MMF, ovvjament appoġġat mit-tim li għandi miegħi llum il-ġurnata bħala federation, ġejt mistoqsi x’kienet the best way forward biex nagħlqu din l-istorja tat-trakka. U meta għandek tista’ tgħid 50 sena ta’ stennija – u din mhijiex kwestjoni ta’ gvern u ieħor, iż-żewġ gvernijiet – jekk se tiddeċiedi way forward, l-ewwel ħaġa li nagħmel jien – u qed nitkellem fuq kif naħsibha jien –  hija li tara x’inhi r-realtà biex din xi darba tinqata’. Issa, jekk hijiex tajba, tajba ħafna jew ħażina, imma almenu  l-poplu jrid ikun jaf fejn se tmur l-istorja. Ovvjament kien hemm ħafna mudelli. Nista’ ngħid li l-ewwel waħda kienet li t-trakka tagħna tmur barra minn Malta. Jien immur f’ħafna pajjiżi fejn ikolli nsuq sitt sigħat biex immur għat-trakka, jiġifieri billi nitla’ sagħtejn sa Sqallija mhux se tagħmilli differenza, imma jrid jidraha kulħadd għax Malta żgħira u aħna mdorrijin li f’ħames minuti tasal kullimkien. Imma jekk wasalt f’deċiżjoni fejn hemm ċans li xi darba ssir xi ħaġa – u fil-motorsport ftit li xejn sar investiment fil-passat – jien kelli l-kuraġġ li nidħol għaliha. Però żammitni ħaġa waħda, li ma kontx qed nistenna. Ġejt mgħajjat għal laqgħa u fuq il-mejda sibt żewġt iħbieb tiegħi u għedtilhom bil-proposta li mmorru barra minn Malta, u wieħed minnhom qalli li ma kienx qed jaqbel miegħi għax qalli li inti ma tagħmilx ground tal-futbol għal 22 player u r-reserves, imma tagħmlu għad-dilettanti li jħobbu jaraw il-futbol, l-ispettaturi. U hemmhekk waqqafni għax għedt li that was not an option. Poġġejt ovvjament mal-Gvern... Niftakar qisu l-bieraħ mort id-dar, ħsibt f’ċerta area li għandha tkun emalgamata fejn dak iż-żmien kien hemm il-karting u d-drag racing, u għedt li hemmhekk kien postha għax kien hemm committment diġà mal-motorsport u kienet tkun proposta aċċettata għax konna se nkunu l-ewwel pajjiż fl-Ewropa li kien se jkollna tliet faċilitajiet f’post wieħed at the minimum cost. Jien ma pproponejtx trakka ta’ ħames kilometri li qatt ma kienet se tkun vijabbli, mhux Malta biss imma anke barra minn Malta, imma mort għal trakka with the minimum possible amount of length fejn tifel ikun jista’ jitħarreġ biex imur iktar ippreparat għal barra. Wara kollox, finalment min jilħaq ċertu livell se jispiċċa barra minn Malta; jista’ jkollok trakka ta’ ħames kilometri għax xorta jispiċċaw imorru barra. Jien bdejt inħares ukoll lejn vijabilità, għax jien nista’ ngħidlek li mort għand ir-re u għedtlu biex jagħmilli trakka ta’ sitt kilometri u li money was no problem, imma mbagħad wara min se jieħu ħsiebha? Jiġifieri fil-proposta tiegħi jien ma rajtx ir-responsabilità biss biex issir it-trakka, imma kif din se tinżamm sewwa.

ONOR. DAVID AGIUS:  Ippermettili ninterrompik.  Jien nifhem li hemm l-istorja warajha, u napprezza, però dan huwa Public Accounts Committee u allura rridu nifhmu wkoll fejn jirrigwarda finanzi. Illum qegħdin f’sitwazzjoni f’dan il-pajjiż fejn beda x-xogħol fuq trakka. Intom, bħala MMF, minn xiex intom responsabbli f’dan il-proġett tat-trakka?

IS-SUR DUNCAN MICALLEF: Però inti qed tistaqsi bħala xogħlijiet, jew x’se nkunu qegħdin nieħdu ħsieb ladarba jkun lest il-proġett?

ONOR. DAVID AGIUS: Illum u anke fil-futur.

IS-SUR DUNCAN MICALLEF: Bħalissa l-Gvern bilfors irid jikkonsulta magħna. L-ewwel nett, hawn Malta m’hawn ħadd professjonali biex jiddisinja trakka. 

ONOR. DAVID AGIUS: Jiġifieri l-proġett mhuwiex fdat f’idejkom, għandkom il-flus u se tonfquhom intom.  Hux hekk?

IS-SUR DUNCAN MICALLEF: Le, qed niġu kkonsultati mill-Gvern u fejn hemm il-parti tagħna se nieħdu ħsiebha aħna.

ONOR. DAVID AGIUS: Jiġifieri xi ħadd min-naħa tal-Gvern qiegħed jikkonsulta magħkom fuq it-trakka. Naqblu?

IS-SUR DUNCAN MICALLEF: Hekk hu.

IĊ-CHAIRPERSON: Direttament mal-Ministeru qed titkellmu?

IS-SUR DUNCAN MICALLEF: Iva.

ONOR. DAVID AGIUS: Min huma dawn il-persuni li qegħdin jieħdu ħsieb dan il-proġett? Ma’ min qed titkellmu?

IS-SUR DUNCAN MICALLEF: Ovvjament mal-Ministru responsabbli mill-isports, l-Onor. Clifton Grima.
ONOR. DAVID AGIUS: Hemm xi kumitat, jew qegħdin tiddiskutu direttament mal-Ministru?

ONOR. ALEX MUSCAT: Kollega, dawn il-mistoqsijiet diġà staqsejnihom meta kellna quddiemna lill-uffiċjali tal-NDSF.  Ma nafx jekk inti kontx preżenti dakinhar.

ONOR. DAVID AGIUS: Le, imma jien qed nistaqsi lilu.

ONOR. ALEX MUSCAT: ...huwa SportMalta. Diġà staqsejniha.

ONOR. DAVID AGIUS: Jien qed nistaqsi lilhom jekk humiex parti biex jonfqu l-flus. Dak li qed nistaqsi.

IS-SUR DUNCAN MICALLEF: Jien m’għandi l-ebda problema nirrispondi. Jien finalment niddiskuti mal-Ministru, però m’iniex se nindaħal dwar lil min se jqabbad biex jagħmel ix-xogħlijiet.

ONOR. DAVID AGIUS: Inti konxju minn fejn ġejjin il-flus?

IS-SUR DUNCAN MICALLEF: Ippermettili għax ma kontx għadni lest. Li nista’ ngħidlek jien hu li min-naħa tagħna qed nippruvaw nagħtu l-aqwa konsulenza biex ix-xogħol ma jfallix. Fejn jidħlu designers u fejn tidħol l-FIA, li hija l-governing body tal-motorsport worldwide, allura trid tgħaddi min-naħa tagħna. Jekk tridu li nidħlu f’dettall Jonathan Bruno huwa aktar on the ball minni llum il-ġurnata, għax kull ġimgħa, jekk mhux kuljum, ikollu laqgħat mal-Gvern u man-nies ikkonċernati. Jiġifieri dik hija l-parti tagħna. Ovvjament hemm SportMalta għax l-art u ċ-ċavetta se jiġu mogħtija lilna mingħand SportMalta. 

ONOR. DAVID AGIUS: U huwa hawn fejn ridt nasal. Jiġifieri intom titkellmu ma’ SportMalta, mal-Ministru, jew ma’ kumitat? Dan il-proġett, li jiswa l-miljuni ta’ ewro, min huwa d-driver tiegħu? Min qed jieħu ħsiebu? Intom, bħala MMF, ma’ min qed titkellmu biex taraw li dawn il-ħsibijiet tagħkom jitwettqu?

IS-SUR DUNCAN MICALLEF: Isiru laqgħat kważi ta’ kull ġimgħa mal-Ministeru responsabbli mill-isport. Aħna niġu mgħajta mis-segretarja tal-Ministru, u n-nies li jkun hemm fuq il-mejda ma ngħajtulhomx aħna. 
ONOR. DAVID AGIUS: Mela mhux minn SportMalta.

IS-SUR DUNCAN MICALLEF: Le, imma ġieli jkun hemm xi ħadd minn SportMalta preżenti fuq din il-mejda.

ONOR. DAVID AGIUS: Jiġifieri qed nifhem sewwa li dan il-proġett mhuwiex f’idejn SportMalta? Meta intom titkellmu ma titkellmux ma’ SportMalta imma titkellmu ma’ kumitat li huwa taħt il-kappell tal-Ministru.

IS-SUR DUNCAN MICALLEF: Fil-verità, meta titkellem fuq proġett bħal dan inutli titkellem mal-Ministru biss, għax għandek il-problema tat-toroq, għandek il-planning, għandek...

ONOR. DAVID AGIUS: Ħu paċenzja bija. Jien irrid inkun naf min ġo dan il-pajjiż huwa responsabbli biex issir it-trakka f’pajjiżna.  Qed nifhem li m’intomx intom, SportMalta mhumiex lanqas, u allura qed nifhem li huwa l-Ministru li qed jagħmel il-laqgħat biex issir it-trakka f’pajjiżna.

IS-SUR DUNCAN MICALLEF: Hekk hu. Għedthielek mill-ewwel dik jien. 

IĊ-CHAIRPERSON: Semmejt lil SportMalta u r-rwol ta’ SportMalta u l-NDSF. Id-diskussjonijiet mal-Ministru jkunu fuq l-ippjanar tat-trakka? Fuq kif se jkun it-tqassim tat-trakka? Il-weekly meetings fuqxiex ikunu? 

IS-SUR DUNCAN MICALLEF: Jonathan jista’ jispjega iktar minni dwar dan.

IS-SUR JONATHAN BRUNO: Sempliċi ħafna. F’kull proġett ikollok project team u jkollok nies li jipparteċipaw fil-project team. Il-laqgħat isiru l-Ministeru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni, u jkun hemm preżenti SportMalta, aħna, il-perit tal-proġett, u kulmin iħossu li għandu jkun involut. Hemmhekk nitkellmu fuq il-proġett innifsu, mhux fuq id-disinn tat-trakka. Dwar id-disinn tat-trakka nagħmlu laqgħat aħna u jkun hemm preżenti għalihom rappreżentanti mill-Ministeru u minn SportMalta, imma mmexxuh aħna għax aħna qed nieħdu ħsieb l-isport. Huwa aħna li, pereżempju, niltaqgħu ma’ Tilke u norganizzaw laqgħat kull ġimgħatejn. Huwa aħna li niltaqgħu ma’ Driven fuq it-trakka tad-drag racing u tal-karting. Jiġifieri minn dak il-lat aħna qed immexxu l-proġett, imma mbagħad meta jiġi ovvjament għall-project innifsu,  the construction site, hemmhekk ma nistgħux nidħlu aħna għax we are not the knowledgeable people fuq il-binja, we are knowledgeable fuq l-isport. 

IĊ-CHAIRPERSON: Jiġifieri l-weekly meetings li jsiru mal-Ministru huma dwar il-construction.

IS-SUR JONATHAN BRUNO: Eżatt. Fuq ix-xogħlijiet li jkun hemm bżonn isiru u diskussjonijiet dwar fiex wasal il-proġett eċċ.

IĊ-CHAIRMAN:  L-Onor. Muscat.

ONOR. ALEX MUSCAT: Ovvjament grazzi tal-ħidma tagħkom f’dan is-settur. Intom  għedtu li l-isport tagħkom jinkludu numru ta’ dixxiplini, però la bdejna fuq it-trakka, nkomplu fuq it-trakka. Sur Micallef, kont qed tispjega kif wasaltu għat-trakka, u qegħdin tispjegaw ukoll li dan mhuwiex proġett ta’ sid wieħed imma fih ħafna stakeholders u ovvjament kulħadd qed jagħti l-input tiegħu mill-expertise tiegħu. Tistgħu tagħtu ftit iktar informazzjoni dwar x’se tinkludi t-trakka per se?

IS-SUR DUNCAN MICALLEF: L-ewwel nett ma nistgħux nitkellmu fuq trakka biss, għax hemm ukoll id-drag strip u l-karting track. Qabel ma l-Gvern iddeċieda li se jmur għal racetrack id-deal kien li l-ewwel ma jitlestew huma d-drag strip u l-karting track. Tajjeb ngħidu li l-faċilitajiet tagħna mhumiex iċċertifikati li nistgħu nilqgħu events internazzjonali taħt il-kappa tal-FIA, u allura, b’investiment fuq dak li diġà hemm, Malta tkun tista’ tkun fuq il-kalendarju tal-FIA in terms of European championship, fosthom fejn jidħol kwart ta’ mil.  Kif din tkun lesta, jien diġà ġejt imwiegħed li Malta tkun fil-kalendarju tal-European championship. L-istess ħaġa jista’ jsir fuq il-karting. Jiġifieri ma nistgħux inħarsu lejha bħala li qegħdin naħdmu biss fuq ic-circuit, imma qegħdin naħdmu fuq tliet faċilitajiet f’daqqa, which is not an easy task. It-tieni ħaġa, bħalma qed isir proċess ta’ x’hemm bżonn isir bħala disinn u homologation fuq it-trakka biex tiġi certified, l-istess irid isir għaż-żewġ trakki l-oħra.  Naturalment is-circuit hija iktar diffiċli għax hija ikbar, u peress li Malta m’hawn ħadd li jifhem fiha, il-konsulenti tagħna huma barranin. Barra minn hekk, din trid tinbeda mix-xejn, filwaqt li l-oħrajn huma diġà eżistenti. Bħala sport,  is-circuit hija xi ħaġa totalment ġdida, ħlief għal dawk li jmorru jtellqu barra; dawk biss għandhom esperjenza.

ONOR. ALEX MUSCAT: Qed issemmi tliet investimenti li għaddejjin f’daqqa. X’inhu l-investiment totali fuq dan il-proġett?

IS-SUR DUNCAN MICALLEF: Meta tħabbar oriġinarjament il-proġett, jiġifieri qabel il-COVID-19, kien stmat €20 miljun, però naturalment minn dak iż-żmien l-affarijiet inbiddlu. Jien f’ħajti qatt m’għamilt proġett fejn m’għarralix, għax meta tidħol f’dan ix-xogħol se jinqalgħulek ħafna affarijiet, biss biss mill-COVID-19 ‘il hawn ix-xogħol ogħla b’mill-inqas 35%. Jien qatt ma għamilt somom, imma jekk tagħmel 35% fuq €20 miljun, jiġu €27 miljun, li qed nassumi li jridu jintnefqu. Jiġifieri qed ngħidu a pari. Pereżempju, bħalissa qed isiru t-testijiet tal-blat, għax fuq għajnejna ma nistgħux inkunu nafu jekk hemmx tafal jew blat taħt il-wiċċ tal-art, u ovvjament inkunu nafu jekk hemmx aktar spejjeż wara li jsiru t-testijiet. U hawnhekk qed nitkellmu fuq art ta’ 200 tommna. 

ONOR. ALEX MUSCAT: Inti għedt li t-trakka ilha 50 years in the waiting, u minkejja l-faċilitajiet li għandna sal-lum, nies bħalek xorta ksibtu unur għalikom infuskom u għamiltu lilna kburin. Jiġifieri bil-faċilitajiet limitati tal-lum xorta kellna Maltin li marru u kisbu riżultati f’diversi dixxiplini f’dan l-isport. Tikkonferma dan?

IS-SUR DUNCAN MICALLEF: Iva, nikkonfermah. Ovvjament m’iniex se nsemmi ħafna każi.  Diġà semmejt lili, u qabli kien hemm ukoll...

ONOR. ALEX MUSCAT: U kien hemm dixxiplini oħrajn wkoll.

IS-SUR DUNCAN MICALLEF: Eżatt. Meta inti għandek ground tal-futbol għandek ċans tipprattika qabel ma tmur tikkompeti barra. Aħna nibbrillaw fil-kwart ta’ mil u anke għandna world records f’ċerti kategoriji għax id-drag racing ilu magħna 40 sena, kienu jipprattikawh missirijietna u llum hemm it-tfal tat-tfal. Qabel ma kellhomx fejn jipprattikaw, kulħadd jagħmel kwart ta’ mil. Mela allura l-breed tagħha ġejja minn 40 sena ilu u allura bilfors li llum qed ingawdu l-affarijiet. L-istess ħaġa ngħid għall-karting.  Il-karting track ilha miftuħa tliet snin, u ngħidilkom li f’erba’ jew ħames snin ikollna min qed jibrilla fil-highest level fil-karting. U fis-circuit se jiġri l-istess, għax jekk ikollok tifel ġej mill-karting, wara se jħares għas-circiut. Pereżempju, ta’ 15-il sena jmorru Formula 4 u jmorru ġo circuit. Issa hawnhekk m’għandux fejn imur, jiġifieri se jmur barra. Jekk ikun hemm min jipprattika – hemm min jagħmlu bħala passatemp u hemm min jagħmlu bħala passjoni għax jixtieq jasal x’imkien –...  Hemm min jirnexxilu u hemm min jirnexxilux. Fil-motorsport bilfors irid ikollok il-financial backup tal-familja, mhux hawn Malta biss, imma fid-dinja kollha. Permezz ta’ dawn il-proġetti tkun qed tiftaħ aċċess biex l-isport ikompli jikber kif jixraqlu, jiġifieri m’aħna qed nitolbu xejn iktar minn ħaddieħor.

ONOR. ALEX MUSCAT:  Minn dak li qegħdin tispjegaw qed nifhem li f’dak li għandu x’jaqsam ma’ motorsport f’pajjiżna kiber sew matul l-aħħar snin, u l-appassjonati ta’ dan l-isports kibru ħafna. Għandkom indikazzjoni ta’ kemm hija l-komunità li qed tirrappreżentaw fid-diversi dixxiplini li tirrappreżentaw?

IS-SUR DUNCAN MICALLEF: Qed tirriferi għall-kompetituri? Għax, pereżempju jien inġorr lill-mara u lit-tfal miegħi, jiġifieri nqisni erbgħa mhux wieħed.

ONOR. ALEX MUSCAT: Ejjew għalissa nibqgħu fuq il-kompetituri fid-diversi dixxiplini, bħall-muturi, karozzi, drag racing, hill climbing eċċ. 

IS-SUR JONATHAN BRUNO: Nista’ nagħtik ammonti ċarissimi għax aħna għandna l-vantaġġ li llum il-ġurnata, il-maġġoranza tas-sewwieqa li jipparteċipaw fid-dixxiplini fejn jirrigwarda kampjonati nazzjonali huma liċenzjati mill-MMF. Għaxar snin ilu kellna kważi għaxra, filwaqt li llum il-ġurnata għandna qrib is-600 li huma liċenzjati u jipparteċipaw fil-kampjonat nazzjonali. Imbagħad ikun hemm ukoll il-kampjonati tal-clubs. Pereżempju, il-club tal-off-road m’għandux kampjonat nazzjonali, imma jkollu ħafna kompetizzjonijiet u kampjonati at club level. Hemmhekk żgur hemm mal-150 sewwieq ieħor. Għar-rigward ta’ karting, qabel ma nbniet it-trakka, ħames snin ilu, konna għaxar sewwieqa liċenzjati, mentri llum il-ġurnata hemm iktar minn 150, u dan minbarra dawk li jipparteċipaw at club level u li allura ma jkollhomx bżonn liċenzja tal-MMF. Jiġifieri l-isport huwa kbir ħafna. Apparti hekk, mhuwiex il-parteċipant biss li trid tqis bħala li qed jieħu sehem fl-isport għax dan ikollu tim miegħu. Jekk għandek sewwieq qiegħed fil-karting, wisq probabbli għandu erba’ jew ħames persuni oħra miegħu. Jekk sewwieq imur jikkompeti barra minn Malta fl-off-road, irid jieħu sitta jew sebgħa nies miegħu, fosthom mechanics u nies oħra li jgħinuh għax xi kultant lanqas ikollu ċans isajjar jew jieħu shower.  Li meta tispiċċa t-tellieqa ta’ 25 jew 30 kilometru u tmur tpoġġi bilqiegħda u ssib platt sħun x’tiekol huwa tajjeb.  Jiġifieri kollox huwa bżonnjuż, anke min isajjarlek. 

IĊ-CHAIRPERSON: Intom għedtulna li hemm 600 persuna li jipparteċipaw, però imbagħad għedtulna li hemm 70 li applikaw għal barra. Jiġifieri nifhem li d-differenza huma dawk li jikkompetu lokalment u ma jsifrux barra?

IS-SUR DUNCAN MICALLEF: Iva. U mhux dejjem ikunu 70 imma jvarjaw kull sena.

IS-SUR JONATHAN BRUNO: U qed neskludu wkoll dawk il-clubs li huma static.

ONOR. ALEX MUSCAT: Dawk mhumiex magħdudin għax m’għandhomx bżonn liċenzja.

IS-SUR DUNCAN MICALLEF: Hekk hu. Aħna nikkalkulaw li n-numru ta’ membri li jaqgħu taħt il-clubs tagħna, kemm jekk huma kompettitivi u anke jekk mhumiex, jammontaw għal bejn 3,000 u 3,500. 

ONOR. ALEX MUSCAT: Bħala membri fid-diversi associations.

IS-SUR JONATHAN BRUNO: Pereżempju, jekk ikollok tħares lejn drag racing tara li għandna 120 membru liċenzjat, però bħala membri tal-club hemm aktar minn 800 għax, kif qed ngħidilkom, mhux kull persuna trid tkun liċenzjata mal-MMF. Il-helpers li jgħinu jkunu at club level, ma jkunux at MMF level. 

ONOR. ALEX MUSCAT: Sur Micallef, inti għedt li t-trakka se tinkludi mill-inqas tliet dixxiplini. X’inhuma dawn id-dixxiplini?

IS-SUR DUNCAN MICALLEF: Karting, drag racing u circuit racing. Issa fis-circuit racing għandek circuit u drafting ukoll. Jiġifieri fil-verità se jkollna erba’ dixxiplini fi tliet faċilitajiet. 

ONOR. ALEX MUSCAT: U għedt ukoll li sal-lum mhemmx faċilità waħda fl-Ewropa li tinkludi...

IS-SUR DUNCAN MICALLEF: Le, m’hemmx.

ONOR. ALEX MUSCAT: X’inhu l-vantaġġ tagħha?

IS-SUR DUNCAN MICALLEF: Jiddependi. Bħal kull ħaġa, mhuwiex biżżejjed li jkollok oġġett tajjeb f’idejk, imma trid tkun taf tużah. Il-vantaġġ tagħha huwa li inti...  Pereżempju, il-weekend li għadda kien hemm event li jsir kull sena magħruf mad-dinja kollha, Goodwood, li ilu jikber kważi fuq 20 sena u li jinkludi hill climbing, circuit u off-roading. Dan imorru jżuruh 150,000 ruħ. Aħna nistgħu nagħmlu dak it-tip ta’ avveniment li jsir darba fis-sena u jkun ta’ fama Ewropea jew mondjali. Jien dik hi l-mira tiegħi. Huwa veru li aħna għandna żvantaġġ loġistiku tal-baħar, imma anke l-Ingilterra għandha żvantaġġi. Jien, biex immur l-Ingilterra rrid inġorr is-suit miegħi fil-bagalja, lanqas nista’ nibgħatha mat-trakk. Daqshekk ġiet gravi biex nidħlu l-Ingilterra, u dan meta tista’ tgħid li l-akbar motorsport fid-dinja huwa fl-Ingilterra. 

IĊ-CHAIRPERSON: Aktar domandi? L-Onor. Graham Bencini.

ONOR. GRAHAM BENCINI: Sur Micallef, aktar kmieni għamilt aċċenn għall-fatt kif l-ispejjeż tat-trakka żdiedu b’35%, minn €20 miljun għal €27 miljun, u jekk fhimtek sew, għedt li qed jamministra dan il-proġett il-Ministeru responsabbli mill-isport. Min qed jamministra l-fondi f’dan ir-rigward? Il-Ministeru? Fis-sens li intom tgħidu lill-Ministeru x’għandkom bżonn tonfqu u l-Ministeru japprova? X’inhu l-proċess fir-rigward ta’ dawn il-flejjes kollha? 

IS-SUR DUNCAN MICALLEF: Kif spjega Jonathan Bruno, aħna nidħlu fejn jirrigwarda disinnji biss, biex pereżempju ngħidu li bħala regola għandu jkun hemm “dan” id-disinn b’“dan” is-safety. Aħna hemmhekk biss nidħlu. Ovvjament aħna m’aħniex se nidħlu fuq lil min se jqabbad il-Gvern biex jagħmel ix-xogħlijiet. Pereżempju, dan l-aħħar intnefqu fondi biex titnaddaf iż-żona, u dik ma nidħlux fiha lanqas. Nafu li qed isir ix-xogħol u nagħmlu pressjoni biex ix-xogħol isir kemm jista’ jkun malajr minħabba t-timing, għax bħala MMF qed nidhru għad-dilettanti kollha tal-motorsport u qed nieħdu responsabilità għal xi ħaġa li m’għandniex kontroll fuqha. Aħna rridu mill-Gvern għax m’għandniex fondi. Jekk tara kemm għandna flus fil-kont taqbad tidħak.

ONOR. GRAHAM BENCINI:  Jiġifieri huwa l-Ministeru li qed jamministra dawn il-fondi kollha? 

IS-SUR DUNCAN MICALLEF: Iva.

ONOR. GRAHAM BENCINI: Kif wasaltu għal żieda ta’ 35%?

IS-SUR DUNCAN MICALLEF: Le, jien li qed ngħid huwa mill-esperjenza tiegħi, jiġifieri ma sarx studju li juri li l-ispiża se titla’ €27 miljun, imma jien qed nieħu responsabilità, għax qiegħed f’dak ix-xogħol, u ngħid li mill-COVID-19 ‘l hawn ix-xogħol għola b’35%. Dik hija l-verità.

IĊ-CHAIRPERSON: L-Onor. Amanda Spiteri Grech.

ONOR. AMANDA SPITERI GRECH: Naf li f’Malta hawn ħafna dilettanti ta’ dan l-isport.  It-trakka se tkun għal dawk li huma f’livell professjonali biss? Se jiġu minn barra dawn il-federazzjonijiet, jew inkella se jkunu jistgħu jużawha wkoll id-dilettanti li forsi mbagħad eventwalment isiru professjonali? 

IS-SUR DUNCAN MICALLEF: Domanda tajba. Aħna m’aħna se nbiddlu xejn minn kif qiegħed jitmexxa l-kwart ta’ mil, anzi aħna fortunati li għandna l-klima li għandna għax dik tgħinna ħafna minħabba l-feasibility. Pereżempju, l-ikbar track, drag strip, ġewwa l-Ewropa hija fl-Iżvezja, u fl-2010 intnefqu €16-il miljun biex din issir u kulma tintuża hija  bejn wieħed u ieħor sitt weekends fis-sena biss, għax fl-Iżvezja għandhom problema li dejjem bix-xita u l-kwart ta’ mil ma jinstaqx fix-xita għax ikun perikoluż. Jiġifieri dawn għandhom kundizzjonijiet li aħna m’għandniex problema bihom.  Tagħna se tkun miftuħa kemm għall-kompetizzjonijiet...

ONOR. AMANDA SPITERI GRECH: U jkun hemm allura introjtu ikbar.

IS-SUR DUNCAN MICALLEF: Hekk hu. M’hawnx għalik. 

ONOR. AMANDA SPITERI GRECH: U hemm differenza bejn trakka tal-karozzi u trakka tal-muturi?

IS-SUR DUNCAN MICALLEF: In terms of what?

ONOR. AMANDA SPITERI GRECH: Jiġifieri jistgħu jiġu użati l-muturi u l-karozzi fuq it-trakka?

IS-SUR DUNCAN MICALLEF: Le.

ONOR. AMANDA SPITERI GRECH: Jiġifieri din se tkun speċifikament għall-karozzi?

IS-SUR DUNCAN MICALLEF: Iva, din se tkun għall-karozzi. Jekk tħares lejn it-trakki kollha tal-Ewropa, tara li forsi hemm tnejn jew tlieta li huma tajbin għall-karozzi u l-muturi. Aħna xorta qegħdin niddiskutu x’inhuma l-possibilitajiet biex nilqgħu t-tnejn fiha, imma ma nistax ngħidlek li se tkun tajba jew li mhux se tkun tajba. 

IĊ-CHAIRPERSON: L-Onor. Alex Muscat.

ONOR. ALEX MUSCAT:   Waħda mid-dixxiplini li tirrappreżentaw hija l-hill climb.  F’dawn l-aħħar ħames snin li qed nikkunsidraw diġà sar investiment fuq il-faċilità tal-hill climb li hemm ġewwa l-Imtaħleb u li m’għandux x’jaqsam mal-investiment tat-trakka.  Intom kontu involuti fuq kif kellu jsir dan l-investiment? Naf li hemm ħafna dilettanti tal-hill climb.

IS-SUR JONATHAN BRUNO: Il-hill climb huwa wieħed mill-ikbar sports tagħna u huwa wieħed mill-iktar sport li aħna successful fih, għax kif qed jgħid Duncan, huwa wieħed mill-isport li jista’ jiġi pparteċipat sewwa hawn Malta. Fil-fatt hemm national champions Maltin li ħadu kampjonati, pereżempju, fi Sqallija. Meta tikkunsidra li l-itwal hill climb li għandna hija 1.1 kilometri u fi Sqallija hemm hill climbs sa 16-il kilometru – jiġifieri f’run waħda tagħmel daqs kemm tagħmel staġun sħiħ f’Malta – u jirbħu l-Maltin, hija xi ħaġa tajba ħafna. Is-sena l-oħra kellna s-Sicilian champion li huwa Malti. Il-hill climb huwa sports importanti ħafna għalina, u kif qed tgħid tajjeb inti, kien sar resurfacing tal-hill climb kollha tal-Imtaħleb u saru barrieri ġodda all the way. F’dak il-każ tħalla kollox f’idejn il-club għax għandna nies li huma esperti fil-qasam tal-hill climb, il-club huwa professjonali ħafna u kien involut hu biex jieħu ħsieb li jsir kollox bil-barriers kif hemm bżonn u kollox. 

ONOR. ALEX MUSCAT: Meta kien hawn ir-rappreżentanti tal-NDSF, li hija l-entità li qed tiffinanzja t-trakka, kienu qalulna kemm il-motorsport qed jiġġenera xogħol. Kienu qalulna li meta kienu qed jikkunsidraw biex jiffinanzjaw il-proġett – li kif qalulna s’issa għandhom riżervati €18-il miljun jew €20 miljun għalih – raw kemm diġà qed jiġġenera attività ekonomika.  X’tistgħu tgħidulna dwar dan? 

IS-SUR DUNCAN MICALLEF: Nista’ ngħidlek li waħda mill-problemi li jien qiegħed nara, u diġà enfasizzajtha f’Diċembru li għadda waqt l-awards, hija li għandna ħafna tfal li missirijiethom m’għandhomx esperjenza fl-isport u lanqas fil-motorsport – li tagħmel ftit differenza wkoll – li qed jidħlu fl-isport mingħajr ma jkollhom esperjenza kif jikkontrollaw l-ispejjeż, għax ikunu qed jaraw l-istampa fuq event imma ma jkunux qed jaraw l-istampa fuq sena sħiħa. U dawn hawn ħafna minnhom. U lanqas fuq sena mhu biżżejjed, għax jekk inti daħħalt tifel fl-istorja m’intix se tmur it-tieni sena u  tgħidlu li ma jistax isuq, għax inkella tiddemoralizzah. Jiġifieri dik hija r-raġuni ta’ kemm qed jikber l-isport, għax jien qed nara l-isport jiżviluppa ħafna u n-numru ta’ liċenzji jurik. Kif qal tajjeb Jonathan, m’għandekx is-sewwieqa biss imma għandek ukoll it-tuners, li hemm minnhom barra minn Malta li biex jagħmlulek tuning ta’ karozza jeħdulek €300 kuljum. Xi sentejn ilu l-Università għamlu karozza li biha ġew il-ħames minn fost 100 kompetitur mid-dinja kollha. U dan huwa emalgamat mal-motorsport ukoll, jiġifieri ma rridux naraw il-kompetituri biss, imma rridu naraw ukoll l-inġiniera u l-mechanics. Jien għandi ħabib tiegħi li kien jaħdem dejjem Malta u llum il-ġurnata lanqas irid jiġi Malta, spiċċa qed imur jaħdem barra għax iriduh. Aħna qed ngħidu li this is the step before going into international level. Min-naħa l-oħra mbagħad qed ingawdu minn affarijiet oħra għax qed insibu iktar impurtaturi, brands ġodda, makni, karozzi, chassis, tyres, żejt, eċċ.  Imbagħad għandek min qed jieħu ħsieb il-faċilitajiet. Jekk il-motorsport qed jikber, trid iktar nies, u trid tħallashom għax illum m’għadhomx volontarji bħal qabel. Qabel kont issib għaxra għal post ta’ wieħed, mentri llum ikollok bżonn għaxar postijiet u ma ssibx wieħed. Ġieli anke tħallashom u jgħidulek li ġejjin u ma jiġux. Jiġifieri għandna dik il-problema biex nistgħu nikkontrollaw l-isport, u jien qed naħseb ħafna u ħafna fuqha. 
ONOR. ALEX MUSCAT: Semmejt iż-żgħażagħ. L-entitajiet li tirrappreżentaw intom jgħinuhom biex jitħarrġu fid-diversi dixxiplini? U x’interess qed taraw mill-ġenerazzjoni żagħżugħa biex jidħlu f’xi forma ta’ motorsport jew ieħor?

IS-SUR JONATHAN BRUNO: F’dan il-mument, l-MMF m’għandhiex l-istruttura ta’ akkademja biex inkunu nistgħu nħarrġu lit-tfal, imma qed inserrħu fuq il-clubs tagħna. L-ewwel nett ma rridux ninsew li qed nitkellmu fuq karozzi, jiġifieri m’huwiex faċli tpoġġi a ten year old in a car. Anke legalment. 

ONOR. ALEX MUSCAT: Li jistgħu jagħmlu huwa karting.

IS-SUR JONATHAN BRUNO: Karting u drag racing.   Illum il-ġurnata, u dan l-aħħar sena qed jiżdiedu ħafna, qed jidħlu l-junior dragsters, li tkun qisha go kart li ma jkollhiex speed bħal karozza għax tkun mibnija speċifikament għad-drag racing. Meta tħares lejha tkun qisek qed tara d-dragster ta’ Duncan imma miniature.  Fil-karting hemm kwantità kbira ta’ tfal, li jibdew minn erba’ snin sa adulti. Fl-off-road, f’dan l-istadju m’hemmx tfal, minkejja li dan l-aħħar qed ninvestu wkoll f’faċilità.  Għax xi ħaġa li ma semmejniex s’issa hija li minbarra l-faċilitajiet li semmejna, qed isir investiment ukoll fuq  barriera fl-Aħrax tal-Mellieħa biex tkun tista’ tintuża għall-off-road track. Din kienet barriera mitluqa, għaddiet lilna mingħand il-Gvern, ħarġilna permess fuqha madwar tliet snin ilu, u qed isir xogħol ta’ backfilling biex inġibuha kif għandna bżonnha; qed nagħlquha, intellgħulha boundary walls kif suppost u fencing, biex intellgħu dan l-isport fl-aħjar livell li nistgħu. Ġaladarba dik tkun lesta forsi nibdew inħarsu lejn xi ħaġa li qed tintroduċi l-FIA, u ċjoè karting tat-tfal għall-off-road.  Jiġifieri fejn nistgħu, qegħdin indaħħlu dawn l-affarijiet għat-tfal. Veru li huwa tajjeb u importanti li tħarreġ lit-tfal u tedukahom fl-isport, imma biex tkabbar l-isport trid tħares ukoll lejn l-uffiċjal. Pereżempju, f’attività ta’ 900 metre go-kart track, fejn ikollok kampjonat nazzjonali, ikollok bżonn 15-il persuna, inkluż marshals, race directors, stewards, secretary of the meetings and scrutineers. Issa hawnhekk qed nitkellmu fuq perjodu ta’ jumejn jew tlett ijiem, jibdew fit-8.00 a.m. u jispiċċaw kważi fis-7.00 p.m. kuljum.  Jiġifieri hemm bżonn ħafna sagrifiċċju, u hemm bżonn ħafna investiment min-naħa tagħna fejn jidħol taħriġ, għax għalxejn ikollok trakka ta’ livell internazzjonali meta imbagħad l-uffiċjali tkun trid iġġibhom minn barra biex tħaddimha, għax tkun qed tarmi flusek. Barra minn hekk ma tkunx qed tagħti l-opportunità lill-Maltin. Dilettanti li jixtiequ jgħinu hawn, jiġifieri hawn min jitħajjar isir steward jew marshal jew scrutineer, imma biex tħarreġ bniedem trid tonfoq il-flus. Għalxejn taqbad persuna, titfagħha ġo track, u tgħidilha biex jekk jinqala’ inċident toħroġ bandiera safra. It’s not the way to do it. Bħalissa għaddejjin bi pjanijiet mal-FIA biex inniżżlu xi nies mill-Italja – din diġà għamilniha kemm-il darba, imma din id-darba nixtiequ nagħmluha daqsxejn iktar strutturata – ħalli jagħtu taħriġ lill-uffiċjali tagħna. Ġaladarba dak it-taħriġ ikun lest, nibdew nibagħtuhom barra minn Malta biex ikollhom hands-on training, jekk jista’ jkun f’events internazzjonali. Għax inti tista’ tmur tara event u forsi tkun qiegħed fil-kamra mal-uffiċjali mingħajr ma tieħu deċiżjoni, imma inti titgħallem u tieħu l-esperjenza jekk tkun hands-on dak il-ħin u tieħu d-deċiżjoni inti. Huwa differenti bejn li tara lil xi ħadd jieħu deċiżjoni u li jkollok tieħu d-deċiżjoni int stess taħt pressjoni. Huwa hemmhekk fejn wieħed jitgħallem u fejn qed nippruvaw ninvestu bħalissa.

ONOR. ALEX MUSCAT: Sur Micallef, inti semmejt xi ħaġa li ħarġet anke mill-preżentazzjoni li kienu għamlu l-NDSF hawnhekk. Mill-istudju tal-impatt ekonomiku li kien sar fuq dan il-proġett kien ħareġ li kien l-iktar investiment li se jrendi lura lill-pajjiż, u inti tajt elenku tal-ħafna trades li jmissu mal-isport tagħkom. X’se tkun tfisser din it-trakka għall-isport inġenerali?

IS-SUR DUNCAN MICALLEF: Inti qed tistaqsi għall-fini ta’ sports jew x’se jgawdi minnha l-pajjiż?

ONOR. ALEX MUSCAT: It-tnejn li huma. Fil-fatt, jekk se jgawdi l-isport, se jgawdi l-pajjiż ukoll.

IS-SUR DUNCAN MICALLEF: Waħda mill-affarijiet li nitħadded dwarha mal-Ministru Clifton Grima hija li rridu nħarsu lejn kif se nipproċedu wara li jsir l-investiment. Jekk inti se tipproċedi b’mod professjonali, allura se tieħu l-utmost, kemm fejn jidħol l-isport kif ukoll fejn tidħol it-tmexxija, għax it-tmexxija trid taħdem id f’id mal-isport. Allura se nibqgħu kif aħna? Nimxu bil-clubs, b’mod privat? X’inhi l-way forward? Bħala deċiżjoni jien ma nistax ngħid liema hi l-aħjar, però ibqa’ ċert li jien nirraġuna bil-mod – u hekk dejjem ħdimt f’ħajti – li ngħid illi kieku qed ninvesti fih jien personalment nara li jkun feasible għalija. U biex ikun feasible għalija l-ewwel irrid nipprova nġib lura l-investiment qabel ma naqla lira. Jekk se nonfqu €20 miljun, veru li m’aħniex se nħallsuhom f’sentejn, imma jekk se naħdmu fuq medda ta’ 20 jew 30 sena, għax hekk konna ħdimniha dak iż-żmien, jien se nara kif bis-saħħa tal-proġett immexxi l-isport, kif ukoll nipprova li b’xi mod inħallas l-investiment lura u jekk jista’ jkun ma nibqax immur għand il-Gvern nittallab u niddependi fuqu. Jekk għandi bżonn €1 miljun u qed nieħu €100,000 jew forsi €200,000, m’iniex se nasal. Allura rrid nagħmel xi ħaġa jien u rrid inġib l-aħjar possibbli minn dan l-investiment biex immexxi l-isport to the utmost possible, kif inhuwa l-aħjar. Għad-drag racing u l-karting diġà hemm struttura, u jien ma nixtieqx li tinbidel, għax il-problema hi biex issib in-nies, u nies diġà għandna u struttura diġà hemm; aħna se naħdmu biex inkomplu ntejbu fuq li hemm. Però fejn tidħol racetrack, meta tmur għand kumpanija li qed tmexxi racetracks oħra u li għandha kuntatti ma’ fabbriki li jagħmlu testing fit-tracks u jikru t-tracks... Dawn iħallsu ħafna flus biex jikru t-tracks u jien għandi bżonn dik l-għajnuna. U dik l-għajnuna rridu insibuha aħna bl-aħjar mod possibbli biex minn dak l-introjtu nkunu nistgħu nżommu track u nibdew ninvestu fil-motorsport. Pereżempju, aħna m’għandniex skola tal-motorsport, u dik hija waħda mir-raġunijiet għalfejn irrid immur hemm, u qabel ma nżarma mill-presidenza nixtieq li jkollna skola tal-motorsport għax hekk jistħoqqilna. U tibda b’mod sempliċi, ikollok national coach li tista’ tinvesti fih, u minn hemmhekk jista’ jħarreġ lit-tfal u tibda toħloq skola żgħira bil-mod il-mod. B’hekk biss you are putting the motorsport into the next level, u hija xi ħaġa li ma ssibhiex f’kull pajjiż.

IĊ-CHAIRPERSON:  L-Onor. Agius.

ONOR. DAVID AGIUS: Il-Ministru Clifton Grima, f’Ottubru 2021 – dak iż-żmien kien Segretarju Parlamentari – kien mar Ħal Far u għamel il-preżentazzjoni tat-trakka. Dik għada l-istess, jew inbidlet?

IS-SUR DUNCAN MICALLEF: Minn dakinhar ‘il hawn inbidlu xi affarijiet, u hemmhekk fejn nidħlu aħna. Dak iż-żmien kien qisu masterplan. Meta dħalna fid-dettall, għax il-proċess mhuwiex żgħir u trid tmur għand disinjaturi differenti għax mhux kull disinjatur jifhem f’kollox – hemm disinjaturi jifhmu fis-circuit, hemm disinjaturi jifhmu fid-drag racing, u hemm oħrajn jifhmu fil-karting – luckily enough sibna disinjatur minnhom li se jieħu ħsieb id-drag strip u anke l-karting, u allura minflok m’għandna tliet disinjaturi ġejna bi tnejn. Meta f’passaġġ minnhom ġejna biex naraw is-safety tat-track u tal-madwar, weħilna u jien kelli nerġa’ nirritorna għand il-Gvern u għedtlu li jekk ma kienx se jagħtini biċċa art x’imkien ieħor biex indawwar id-disinn biex ikun safe, allura konna se neħlu. Il-Gvern ra li din hija importanti u tana biċċa art oħra ta’ 20 tommna iktar ‘l isfel, maġemb il-kwart ta’ mil biex inkunu nistgħu ndawru t-track ħalli tkun safe. 

ONOR. DAVID AGIUS: Illum x’hemm permessi maħruġa diġà mill-PA? Aktar qabel kellna lir-rappreżentant tal-MRC li qalilna li għad m’hemmx permessi. Fil-każ tat-trakka, x’hemm permessi?

IS-SUR DUNCAN MICALLEF: Bħalissa l-permess maħruġ huwa għad-drag strip.

ONOR. DAVID AGIUS: Jiġifieri tad-drag racing tal-kwart ta’ mil li smajna bih fil-midja fi Frar ta’ din is-sena.

IS-SUR DUNCAN MICALLEF: Eżatt. 

ONOR. DAVID AGIUS: U għall-oħrajn?

IS-SUR DUNCAN MICALLEF: Il-karting track diġà ġġorr permess, però għad irid jiġi aġġornat. Qegħdin fi stadji ta’ disinn u l-applikazzjoni lill-PA għall-aġġornament għadha ma daħlitx. Għat-trakka l-applikazzjoni daħlet però għad m’hemmx PA number għax hemm xi affarijiet oħra li għad iridu jiġu mwieġba, li jista’ jkun li qabel ma tingħata risposta jrid isir ċertu studju ieħor, però appik li toħroġ ukoll.

ONOR. DAVID AGIUS: Skont id-disinni li hemm bħalissa, x’livell ta’ trakka se tkun? Formula 1? Formula 2? Formula 3? Formula 4? X’qed nipproġettaw għal pajjiżna?

IS-SUR DUNCAN MICALLEF: Formula 4 biżżejjed għalina, għax tkun ukoll għall-GT cars. Il-kompetizzjoni fil-GT cars qed tikber ħafna u qed issir famuża. Barra minn hekk, l-FIA qed tikkunsidra li nkunu nistgħu nagħmlu wkoll ta’ Formula 3 għax peress li pajjiżna huwa żgħir tagħtina eżenzjoni għax hi tiġi kategorizzata skont it-tul tat-track, skont ir-run-off, skont kemm hija wiesgħa t-track, eċċ. 

ONOR. DAVID AGIUS: Allura b’din l-applikazzjoni liema tip ta’ motorsport jista’ jiġi pprattikat?

IS-SUR DUNCAN MICALLEF: L-applikazzjoni saret għal karozzi Formula 3. 

ONOR. DAVID AGIUS: U muturi żgħar?

IS-SUR DUNCAN MICALLEF: Kif diġà għedt, għall-muturi qegħdin nistudjaw biex nippruvaw inżidu fuq li hemm. Bħala l-persuna responsabbli tat-track, għax illum jien hemm, apparti milli rrid inħalli l-affarijiet tajbin biex ta’ warajja jkollhom strateġija...  Għalina ikun aħjar iktar ma jkun hemm nies li jkunu jistgħu jużaw it-track għax tkun iktar feasible. Jiġifieri jekk minbarra l-muturi nista’ ndaħħal lill-karettuni wkoll indaħħalhom għax dak li jfisser li se jħalluli iktar flus u ovvjament se nkun nista’ namministra aħjar.

ONOR. DAVID AGIUS: Hemm ippjanat li din it-trakka tkun tista’ tintuża for educational purposes u anke biex isiru t-testijiet biex wieħed jieħu l-liċenzja ta’ karozza normali?

IS-SUR DUNCAN MICALLEF: L-istruttura tat-track qed issir b’ħafna konsulenza, u ġieli tieħu deċiżjoni dwar x’se tagħmel u l-għada tqum u tiġik f’moħħok xi ħaġa oħra li tkun tajba wkoll. L-istruttura tal-binja se jkun fiha anke mużew. Għal dawk li jkunu jridu jħallu l-karozza tagħhom hemmhekk, jistgħu jħalluha for show u fl-istess ħin jista’ jkun hemm servizz fejn inniżlulek il-karozza isfel u tkun tista’ tużaha fit-track. It-track se jkun jista’ jużaha kulħadd, ovvjament skont il-ġurnata. Nerġa’ ngħidlek li bħala proċess kif se tkun qed tiffunzjona t-track m’għandix, u lanqas għandi għalfejn naħdem minn issa, għax il-prijorità hija li jibdew ix-xogħlijiet, però iva, naħseb li huwa feasible li jkun hemm fejn iħarrġu lil dawk li jkunu qed jitgħallmu jsuqu.

ONOR. DAVID AGIUS: Kemm qed tipproġettaw li jkun hemm żmien mill-mument li jiġi approvat il-permess sakemm tiġi finalment tajba għall-użu? 

IS-SUR DUNCAN MICALLEF: Nixtieq ngħidlek sena, għax it-track ta’ Jeddah ħadet 11-il xahar, però dawk ovvjament għandhom bir bla qiegħ.  Il-Gvern għandu l-proċessi tiegħu li trid tgħaddi minnhom, u llum il-ġurnata nafu li kulħadd jibża’ jieħu pass. Jien qiegħed hawn biex verament ngħin, m’għandix x’naħbi, u qiegħed nikkonsulta mal-Gvern biex il-proċess jiġi mgħaġġel daqsxejn iktar. Jien nixtieq li sa sentejn, l-aktar sentejn u nofs, tkun lesta.

ONOR. DAVID AGIUS:  Dwar l-assigurazzjoni naf li kien hemm problemi  għax din tqum ħafna flus u dejjem qed togħla. Ma bdejtux tagħmlu tiġrijiet minħabba li għad ma kienx hemm l-assigurazzjoni f’postha. Din taħseb li terġa’ tirrikorri, jew kull sena rridu nitkellmu ma’ tal-assigurazzjoni biex finalment ikollna assigurazzjoni għal dawn il-persuni li jipprattikaw il-motorsport? 

U l-aħħar domanda għax naf li sar il-ħin.  lntom għedtu li jkollkom talba ta’ €1.1 miljun fis-sena mingħand nies li jkunu jridu jmorru barra minn Malta biex jikkompetu. Hemm proġett għat-tfal li qed imorru jikkompetu barra minn Malta, fosthom anke tfal bniet, u anke jġibu riżultati tajbin?  Nistgħu nagħmlu fond li ma jkunx jagħmel parti mill-fond tal-kbar imma jkun fond partikolari għal dawk li huma żgħażagħ, jew inqas minn żgħażagħ, biex minflok jieħdu 10%, għax ovvjament jiddependu mill-ġenituri tagħhom għall-fondi għax ma jkunux jaħdmu, jieħdu iktar? Nerġa’ ngħid li hemm min għandu potenzjal. 

IS-SUR DUNCAN MICALLEF: Kif għedtlek, l-intenzjoni tagħna hija li sal-aħħar ta’ din is-sena, jew bidu tas-sena d-dieħla, ikollna fondi biex ikollna skola tal-motorsport, u qed naħdmu biex dan iseħħ. 

ONOR. DAVID AGIUS: Tinkludi simulator fiha?

IS-SUR DUNCAN MICALLEF: Iva, ukoll. Illum waħda mid-dixxiplini hija simulation. Meta qed nitkellem fuq skola tal-motorsport qed nirriferi għal tfal minn 14-il sena ‘l isfel, jiġifieri diġà għandhom vantaġġ fuq min huwa ikbar minn 14-il sena. Qed issemmi punt li nassigurak li se naħdem fuqu, u nirringrazzjak talli qajjimtu għax jagħmel ħafna sens.  Issa Jonathan se jirrispondik fuq l-assigurazzjoni.

IS-SUR JONATHAN BRUNO:  Kif diġà għedna, l-ispejjeż tal-motorsport huma kbar. Anke biex torganizza avveniment wieħed għandek bżonn il-Protezzjoni Ċivili, ambulanza, preżenza ta’ tabib u security; miżerjament għandek bżonn 15-il ruħ. Over and above that imbagħad għandek l-assigurazzjoni. U aħna għandna żewġ tipi ta’ assigurazzjoni. Għandna l-assigurazzjoni għall-persuna, jiġifieri for personal accident, fil-fatt 80% tal-ammont li jħallas is-sewwieq huma għall-assigurazzjoni tiegħu ħalli jekk Allaħares qatt tinqala’ xi ħaġa ikun kopert personali. Dik diġà hija spiża li jħallsu s-sewwieqa, imma l-ispiża inizjali hija tal-MMF, għax aħna rridu nagħmlu committment mal-insurer fil-bidu tas-sena li mill-inqas se jkollna 200 liċenzjat, u dawk irridu nħallsuhom bil-quddiem. Imbagħad, meta naqbżu dawk il-200, ngħidulhom li żdidna, pereżempju, b’50 oħra u joħorġulna l-premium għal dawk il-50 l-oħra. Imbagħad hemm ukoll it-third party insurance, jiġifieri l-insurance għall-avveniment innifsu, u dik hija fejn din is-sena kellna l-issues. Din hija assigurazzjoni speċifika li ma ssirx hawn Malta, u sfortunatament, wara Brexit il-kumpaniji Ingliżi tal-assigurazzjoni ddeċidew li ma jħarsux lejn l-Ewropa u ma jassigurawhomx u allura, mill-Ingilterra kellna mmorru għal kumpanija fil-Ġermanja. Naturalment, bħal kwalunkwe assigurazzjoni oħra li teżisti fid-dinja, kull sena l-premium jogħla. Kważi tista’ tgħid li it is law.  Aħna, pereżempju, nippjanaw li tiġina €30,000, u din is-sena minħabba ħafna fatturi li ġraw madwar id-dinja, li kulħadd jaf bihom, l-assigurazzjonijiet kollha għolew, inkluż tal-motorsport. U meta għandek assigurazzjoni ta’ €30,000 u togħla b’€10,000 oħra, ovvjament se tħossha. Ma ninsewx li dawn irridu nħallsuhom fl-1 ta’ Jannar, ma nistgħux inqassmuhom matul is-sena; kif tiffirma, trid tħallas. Jiġifieri l-MMF fl-1 ta’ Jannar trid tħallas madwar €70,000 fuq assigurazzjoni biss.

IS-SUR DUNCAN MICALLEF: Dawn qed jitħallsu mill-clubs, mhux qed inġibuhom minn fondi oħra.

IS-SUR JONATHAN BRUNO: Litteralment minn butna.

IĊ-CHAIRPERSON: Nirringrazzjakom ħafna talli ġejtu u weġibtu għad-domandi tal-Kumitat. Qed naġġorna l-Kumitat għal nhar it-Tlieta, 8 ta’ Ottubru fis-2.00 p.m. Kif qbilna l-aħħar darba, fil-laqgħa li jmiss se jkunu mistiedna rappreżentanti mill-Maltese Olympic Committee, mill-Malta Shooting Sport Federation u minn Athletics Malta, imbagħad fil-laqgħa ta’ wara nistiednu rappreżentanti mill-Malta Basketball Association, mill-Malta Football Association, u mill-Aquatic Sports Association of Malta.

Fl-4.24 p.m. il-Kumitat aġġorna.
